
MINUTI

IĊ-CHAIRPERSON (Onor. Darren Carabott): Hawn emendi jew korrezzjonijiet għall-minuti? L-Onor. Glenn Bedingfield. 

ONOR. GLENN BEDINGFIELD (Segretarju Parlamentari għall-Indafa Pubblika): Sur President, mhux emenda għandi imma bħala matters arising mill-Minuti nixtieq nippreżenta kopja tal-ftehim, li ntalab fil-laqgħa preċedenti, bejn il-Malta Tourism Authority (MTA) u Manchester United F.C. Kif kont għedt f’dik il-laqgħa, aħna ma kellna xejn kontra li dan il-ftehim ikun intavolat hawnhekk, deherli li kien diġà ntavolat fil-Parlament, u fil-fatt kien ġie mqiegħed fuq il-Mejda tal-Kamra f’Seduta Nru 311 bħala risposta għall-Mistoqsija Parlamentari Nru 23706 li għamel l-Onor. Ryan Callus lid-Deputat Prim Ministru u Ministru għall-Affarijiet Barranin u t-Turiżmu, l-Onor. Ian Borg. Mal-ftehim, id-Deputat Prim Ministru, qiegħed fuq il-Mejda tal-Kamra deċiżjoni maħruġa mill-Uffiċċju tal-Information and Data Protection Commissioner (IDPC) dwar il-pubblikazzjoni taż-żewġ ftehimiet li kienu saru bejn l-MTA u Manchester United F.C. Id-dettalji tiegħu ngħataw separatament imma lkoll nafu li huwa tal-Manchester United kif anke del resto jindikaw dawn id-dokumenti li qed ngħaddi liċ-Chairman.  

IĊ-CHAIRPERSON: Mhux biex naqbad diskussjoni, imma t-talba tal-Membri tal-Oppożizzjoni dakinhar kienet sabiex jiġi ppreżentat il-ftehim bejn VisitMalta u Manchester United F.C. flimkien ma’ sensila ta’ domandi oħra, bħal min kienu l-persuni li vjaġġaw, x’intnefaq, min kellu d-diskrezzjoni li jagħżel min jitla’, u oħrajn. Dawn id-domandi kien hemm oġġezzjoni għalihom min-naħa tal-Membri tal-Gvern, però l-istess Membri tal-Gvern ma kenux opponew li jiġi ppreżentat il-ftehim bejn VisitMalta u Manchester United F.C. Jekk qed nifhem sew, il-Membri tal-Gvern qegħdin  jiġbdu l-attenzjoni għall-fatt li minkejja li dakinhar fil-laqgħa kienu qalu li m’għadhom l-ebda oġġezzjoni li jiġi ppreżentat dan il-ftehim, illum, permezz tal-Onor. Bedingfield, qegħdin jagħmlu riferenza għal mistoqsija parlamentari li fiha ma kienx ġie ppreżentat il-ftehim imma kienet ġiet ippreżentata d-deċiżjoni tal-IDPC. Naqblu? 

ONOR. GLENN BEDINGFIELD: Jekk tiftaħ id-dokument li ppreżentajt tara li hemm id-deċiżjoni tal-IDPC flimkien mal-kuntratti li l-IDPC kien qal li għandhom ikunu… 

IĊ-CHAIRPERSON: Hawnhekk qed nara li hawn freedom of information request u d-deċiżjoni għaliha, imbagħad hawn document li jibda “16 August 2019 Manchester United Football Club Limited and the Government of the Republic of Malta and Malta Tourism Authority”, li huwa dokument redatt. 

ONOR. GLENN BEDINGFIELD: Redatt skont id-deċiżjoni tal-IDPC. 

IĊ-CHAIRPERSON: Imbagħad hawn fehim ieħor datat 21 ta’ Marzu 2022 bl-istess partijiet tal-kuntratt u redatt ukoll mill-firmatarji. 

ONOR. GLENN BEDINGFIELD: It-tieni wieħed jidhirli li huwa extention. 

IĊ-CHAIRPERSON: Il-parti fejn hemm l-isponsorship rights hija redatta kollha. 

ONOR. GLENN BEDINGFIELD: Dak kien ippubblikat skont l-IDPC. 

IĊ-CHAIRPERSON: Ippermettili nikorreġi ruħi fuq xi ħaġa li għedt. Fil-kuntratt li ġie ppreżentat, minn 43 paġna hawn neqsin minn paġna 4 sa paġna 23, apparti li paġna 24 u paġna 4 huma kważi kollha redatti. Hemm ukoll parti żgħira f’paġni 25 u 26 li huma redatti, imbagħad minn paġna 30 sa paġna 43 huma wkoll neqsin. Ma nafx jekk hemmx oġġezzjoni min-naħa tal-Membri tal-Gvern li nitolbu kopja mhux redatta. 

ONOR. GLENN BEDINGFIELD: Dik hija d-deċiżjoni tal-IDPC li l-ftehim jiġi ppubblikat b’dak il-mod. Inti taf li ftehim ma jkunx biss ta’ parti waħda imma jkun tal-firmatarji tiegħu u allura parti waħda waħdeha ma tistax tiddeċiedi unilateralment dwar il-pubblikazzjoni o meno tiegħu, imma jrid ikun hemm il-qbil bejn il-partijiet.

IĊ-CHAIRPERSON: Il-Kumitat għandu wkoll il-fakultà li jitlob biex id-dokumenti jiġu esebiti fl-atti tal-investigazzjoni mingħajr ma jkun esebit b’mod pubbliku. Jekk issir dik it-talba toġġezzjonaw ukoll? 

ONOR. GLENN BEDINGFIELD: Ma naħsibx. Dik imbagħad jaraha ta’ min hu… Fil-laqgħa preċedenti għedtilkom li jidhirli li diġà kien ippubblikat u meta fittixt sibt il-kuntratt u ġibtu hawnhekk. Jekk ikun hemm il-kunsens tal-partijiet, ma naħsibx… 

IĊ-CHAIRPERSON: Qed ngħidilkom hekk għax hemm madwar 20 paġna, jekk mhux aktar, li huma neqsin. 

ONOR. GLENN BEDINGFIELD: Imma dik hija d-direzzjoni li ngħatat… 

IĊ-CHAIRPERSON: Onor. Bedingfield, inti ppreżentajt mistoqsija parlamentari. 

ONOR. GLENN BEDINGFIELD:  Jien ippreżentajt id-deċiżjoni tal-IDPC flimkien mal-kuntratt u l-estensjoni  tal-kuntratt kif ingħataw id-direzzjoni mill-IDPC li għandhom ikunu ppubblikati. 

IĊ-CHAIRPERSON: Il-Membri tal-Gvern qegħdin joġġezzjonaw li l-kuntratt kollu jiġi ppreżentat hawnhekk? 

ONOR. GLENN BEDINGFIELD: Le, aħna m’għandniex oġġezzjoni. 

ONOR. ALEX MUSCAT: Biex niċċara, aħna m’għandniex oġġezzjoni li ssir it-talba… 

IĊ-CHAIRPERSON: Din mhijiex kopja vera. 

ONOR. GRAHAM BENCINI: U lanqas hija ffirmata.  

IĊ-CHAIRPERSON: Biss biss min huma l-firmatarji huwa redatt. 

ONOR. ALEX MUSCAT: Kollega, aħna m’għandniex problema li ssir it-talba, però mbagħad niġu ggwidati, kemm mill-Awtorità kkonċernata, kif qal il-kollega l-Onor. Bedingfield, wara ftehim mal-parti l-oħra, li f’dan il-każ hija Manchester United F.C., kif ukoll mill-IDPC. Jekk jgħidulna li nistgħu naraw dan il-kuntratt, bħalma kellna ċirkostanzi oħra fil-passat, imma ma jkunx għall-konsum pubbliku... 

IĊ-CHAIRPERSON: Irrid nippreċiża l-punt, għax ġibduli l-attenzjoni l-Onor. de Marco u l-Onor. Bencini, li l-kuntratt esebit lanqas biss huwa awtentikat, u lanqas hemm firma fuqu. 

ONOR. ANDY ELLUL (Segretarju Parlamentari għad-Djalogu Soċjali): Dan ġie ntavolat fil-Parlament. Jiġifieri x’qed ngħidu hawnhekk? 

IĊ-CHAIRPERSON: Li f’kuntratt normalment ikollok il-firma tal-partijiet tidher imma f’dan il-każ m’hemmx firem. 

ONOR. ANDUY ELLUL: Taf li dan ilu li ġie ntavolat. 

IĊ-CHAIRPERSON: Ġie ntavolat dan ix-xahar. 

ONR. ANDY ELLUL: Jiġifieri qed tqajmu dubju dwar l-awtentiċità tiegħu? 

IĊ-CHAIRPERSON: Jekk mhux iffirmat!? 

ONOR. ANDY ELLUL: X’qed tgħidu?  Li ġie ntavolat il-Parlament…?  

IĊ-CHAIRPERSON: Jien li qed nistaqsi huwa għalfejn m’għandux ikollna kopja tal-ftehim iffirmat. 

ONOR. ANDY ELLUL: Agħmlu t-talba u nimxu minn hemm. M’għandna l-ebda oġġezzjoni. 

ONRO. MARIO DE MARCO: Ladarba mhux iffirmat jista’ jkun abbozz, jiġifieri ma nafux jekk dan huwiex l-aħħar abbozz li ġie ffirmat. 

ONOR. ANDY ELLUL: Hemm it-tweġiba ta’ mistoqsija parlamentari. 

ONOR. AMANDA SPITERI GRECH: Naħseb li din tista’ tiġi sorvolata. 

ONOR. MARIO DE MARCO: M’aħniex qegħdin ngħidu li tkun kopja awtentikata imma li almenu l-kopja li tiġi ppreżentata tkun kopja ffirmata. 

ONOR. ANDY ELLUL: Mhix problema.  Agħmlu t-talba u nimxu minn hemm. 

ONOR. GLENN BEDINGFIELD: Jien għandi fiduċja fl-IDPC li jkunu raw il-fatti, jiġifieri m’għandix għalfejn niddubita mid-dokumentazzjoni li kellha l-IDPC. Jien m’għandix dubju mix-xogħol tagħhom, għandi fiduċja sħiħa fihom, u fl-opinjoni tiegħi dak huwa kuntratt awtentiku. Tistgħu tqajmu l-mistoqsijiet kollha li tridu, imma jekk tridu li ssir it-talba aħna m’aħniex se noġġezzjonaw li ssir, imbagħad wieħed jara minn hemm. 

ONOR. AMANDA SPITERI GRECH: Tajjeb li nippreċiżaw li dak li kien ġie ppreżentat, apparti minn dak li qal l-Onor. Bedingfield rigward tal-IDPC, huwa hekk għax ikun hemm interessi kummerċjali u mhuwiex ftehim unilaterali imma bilaterali. 

IĊ-CHAIRPERSON: Din mhijiex l-ewwel darba li tqajmet kwestjoni ta’ kunfidenzjalità fir-rigward ta’ relazzjoni ma’ kummerċ u allura se nistaqsi jekk fid-dawl ta’ dak li ġie vverbalizzat min-naħa tal-Membri tal-Gvern li m’hemmx oġġezzjoni li jiġi ppreżentat il-ftehim… 

ONOR. ANDY ELLUL: Li ssir it-talba min-naħa tagħkom. 

IĊ-CHAIRPERSON: L-aħħar darba diġà ġiet ivverbalizzata. 

ONOR. ALEX MUSCAT: Aħna qed nagħmluha ċara li m’għandniex problema. Li ppreċiża l-kollega l-Onor. Bedingfield hija li diġà ħarġet tramite mistoqsija parlamentari. 

IĊ-CHAIRPERSON: It-talba għall-kuntratt saret fl-aħħar laqgħa, kif fil-fatt huwa minuted.  Din it-talba intbagħtet fl-20 ta’ Frar lis-Segretarju Permanenti għall-Affarijiet Barranin u t-Turiżmu, Christopher Cutajar, u r-risposta li kellna għaliha kienet tgħid “se nieħu ħsieb nikseb dak mitlub”.  Jiġifieri issa nistennew minn hemmhekk. 

ONOR. GRAHAM BENCINI: Kemm nagħmel punt dwar dak li qal l-Onor. Ellul rigward il-firma. Fil-minuti tal-aħħar laqgħa hawn li “għan-nom tal-Membri tal-Gvern filwaqt li qal li ma kenux qegħdin joġġezzjonaw għat-talba fir-rigward tal-preżentazzjoni tal-kuntratt iffirmat”. 

ONOR. GLENN BEDINGFIELD: Iffirmat bejn iż-żewġ naħat. 

ONOR. GRAHAM BENCINI: Imma dan li għandna mhuwiex iffirmat. 

IĊ-CHAIRPERSON: It-talba mill-Kumitat saret u issa naraw minn hemmhekk. 

Il-Minuti jistgħu jiġu kkonfermati?  (Onor. Membri:  Iva)

Il-Minuti tal-Laqgħa Nru 68, li saret fit-18 ta’ Frar 2025, ġew ikkonfermati. 


KORRISPONDENZA

IĊ-CHAIRPERSON: Kif għadni kemm semmejt, fl-20 ta’ Frar irċevejna risposta mis-Segretarju Permanenti fil-Ministeru għall-Affarijiet Barranin u t-Turiżmu għat-talba li għamel dan il-Kumitat, liema risposta tgħid “Se nieħu ħsieb nikseb dak mitlub”. 

Għall-istess talba li saret lis-Sur Mahoney, Segretarju Permanenti fil-Ministeru għall-Wirt Nazzjonali, Arti u Gvern Lokali, irċevejna risposta fil-25 ta’ Frar, li tgħid “Qed nistenna risposta mill-Kummissarju tal-Films dwar id-dokumenti mitluba mill-PAC għal żewġ emails li diġà bgħattlu”.

Fl-24 ta’ Frar irċevejna wkoll email mingħand is-Sur Borg, Segretarju Permanenti fil-Ministeru għal Għawdex u l-Ippjanar, b’informazzjoni mitluba minnu mill-Kumitat waqt ix-xhieda tiegħu fil-laqgħa preċedenti.

Hemm xi oġġezzjoni biex din il-korrispondenza tittella’ fuq il-website? (Onor. Membri: No) Nistgħu issa ngħaddu għall-main item fuq l-aġenda. 


KONTINWAZZJONI TAL-EŻAMI TAR-RAPPORT TAL-AWDITUR ĠENERALI EVALUATING THE ROLE OF THE MALTA FILM COMMISSION IN PROMOTING THE MALTESE FILM INDUSTRY, KIF UKOLL TAL-KONTIJIET TAL-AWTORITAJIET STATUTORJI, INKLUŻ ORGANIZZAZZJONIJIET PARASTATALI, LI JAQGĦU TAĦT IL-MINISTERU GĦAT-TURIŻMU U L-MINISTERU GĦAL GĦAWDEX GĦAS-SNIN 2020, 2021, 2022, 2023 U 2024

IĊ-CHAIRPERSON: Għal-lum il-Kumitat kien qabel li jissejjaħ is-Segretarju Permanenti, is-Sur Anthony Gatt, u hekk m’hawnx oġġezzjoni nistgħu ngħaddu biex insejħulu. 

Is-Sur Anthony Gatt daħal fil-kamra tal-Kumitat.

IĊ-CHAIRPERSON:  Sur Gatt, insellimlek u nistasqsik jekk tridx li tieħu ġurament jew inkella tagħmel dikjarazzjoni. 

IS-SUR ANTHONY GATT: Ġurament. 

IĊ-CHAIRPERSON: Mela se tingħata l-ġurament. 

IS-SUR ANTHONY GATT: Jiena, Anthony Gatt, naħlef li ngħid is-sewwa, is-sewwa kollha u xejn ħlief is-sewwa, hekk Alla jgħinni. 

IĊ-CHAIRPERSON: Sur Gatt, nassumi li qed issegwi dak li qed jinvestiga dan il-Kumitat, ovvjament irċevejt ukoll it-taħrika mill-istess Kumitat. Jekk m’iniex sejjer żball, fl-2022 inti nħtart Segretarju Permanenti fil-Ministeru għat-Turiżmu, f’Jannar 2024 kien hemm redesignation tal-Ministeru, li ġie għat-Turiżmu u l-Indafa Pubblika, u f’Jannar li għadda ġejt maħtur għall-inklużjoni u s-settur volontarju.  Jiġifieri preżentement inti tokkupa din il-kariga però, anke biex inkunu korretti, bħalissa s-snin li qed jinvestiga dan il-Kumitat huma bejn l-2020 u l-2024, li huwa ż-żmien li inti kont tokkupa ż-żewġ karigi li semmejt qabel, ċjoè Segretarju Permanenti fil-Ministeru għat-Turiżmu u Segretarju Permanenti fil-Ministeru għat-Turiżmu u l-Indafa Pubblika. Id-domandi li se jsirulek huma dwar dak il-perjodu li inti kellek dik il-kariga. Qabel ma nibdew bid-domandi nfakkrek li għandek l-opportunità li, jekk tixtieq, tagħmel preżentazzjoni ta’ mhux aktar minn 10 minuti. 

IS-SUR ANTHONY GATT:  Xtaqt nagħmel messaġġ żgħir aktar milli preżentazzjoni.

IĊ-CHAIRPERSON: Iva, għandek iċ-ċans kollu li tagħmlu. 

IS-SUR ANTHONY GATT: Good afternoon lil kulħadd u grazzi ta’ din l-istedina u tal-opportunità sabiex nispjega ftit mix-xogħol li għamilt. Nixtieq niċċara punt li forsi se jkun importanti aktar tard waqt li nkunu qegħdin nitkellmu, u ċjoè li jien ġejt appuntat Segretarju Permanenti fil-Ministeru għat-Turiżmu f’April/Mejju 2022, jiġifieri wara l-elezzjoni ġenerali. Imbagħad, kif għedt tajjeb inti, f’Jannar 2024 il-public cleanliness, li fil-verità kien diġà parti mill-Ministeru, fir-reshuffle li kien sar ġie appuntat Segretarju Parlamentari ġdid responsabbli għalih. 

Irrid ngħid ukoll, biex insemmi l-ispectrum kollu fejn tidħol kronoloġija u dati, li fis-27 ta’ Novembru 2024 kienet ġiet ippubblikata ċirkolari bin-numru 17/2024 fejn kien sar ir-redesignation skont iċ-ċaqliq li kien sar. Kulħadd jaf x’ġara f’Novembru 2024 fejn dak li kien il-Ministeru għat-Turiżmu ġie assorbit mill-Ministeru għall-Affarijiet Barranin, però kien hemm entità u dipartiment tal-Gvern li mxew taħt żewġ Ministeri oħrajn, li huma l-Malta Film Commission (MFC), li marret taħt il-Ministeru għall-Wirt Nazzjonali, l-Arti u l-Gvern Lokali (MHAL), u l-Cleansing and Maintenance Division li mar taħt il-Ministeru għall-Ambjent, l-Enerġija u l-Indafa Pubblika (MEAC). Imbagħad ovvjament kulħadd kien qed jistenna fejn se jmur, inkluż jien u n-nies li kienu jiffurmaw parti mill-uffiċċju tiegħi, eċċ. Qed ngħid dan kollu għax naf li d-dati li qed insemmi, fosthom, pereżempju, ir-rapport innifsu tal-Awditur, li ġie ppubblikat f’Novembru tas-sena l-oħra, se jkunu importanti. Fil-fatt għalhekk semmejt id-data ta’ meta ġiet ippubblikata ċ-ċirkolari, iċ-ċaqliq eċċ. u anke forsi ‘l quddiem nagħmlu riferenza għal dawn id-dati minħabba xi mistoqsijiet li tistgħu tkunu qegħdin tistaqsu. 

Ir-rapport tal-Uffiċċju Nazzjonali tal-Verifika (NAO) jien rajtu, u rrid nagħmilha ċara mill-ewwel – naf li hawn preżenti s-Sur Deguara – li jiena personalment għandi rispett kbir lejn l-NAO.  Fil-kwazi disa’ snin li ili Segretarju Permanenti f’diversi Ministeri, dejjem urejt rispett sħiħ lejn l-NAO, u min-naħa tiegħi u t-team li kelli qrib tiegħi dejjem rajna li nagħtu kull support u nikkollaboraw bis-sħiħ mal-NAO. Għalkemm naf li l-Ministeru mhuwiex suġġett għal dan il-proċess, waħda mill-inizjattivi li ħa l-Uffiċċju tiegħi kienet li bl-għajnuna tal-NAO ippubblikajna tender biex ikollna an internal audit function fl-Uffiċċju tiegħi. Din kienet xi ħaġa li bdejtha meta bdejt nara x-xogħol tant tajjeb li jagħmlu l-NAO, fejn ippruvajt inġib, għax ma kienx daqshekk faċli imma fhimna lil xulxin, it-terms of reference u kollaborajt dwar dan mal-NAO. 

Sur President, irrid ngħid ukoll li, kif għedt tajjeb inti fil-bidu, hawnhekk qegħdin inħarsu lejn l-entitajiet. Irridu nifhmu ir-rwoli u s-separazzjoni tar-rwoli bejn l-Uffiċċju tiegħi u dak tas-CEO, jew il-Kummissarji tal-entitajiet. L-ewwel nett, importanti nifhmu li l-MFC u l-MTA għandhom fil-liġi tagħhom dik li jgħidulha separate legal personality, jiġifieri dan m’iniex qed nivvintah jien imma qiegħda black on white fil-liġi taż-żewġ entitajiet. Jiġifieri importanti nifhmu li bħala Uffiċċju tas-Segretarju Permanenti, jiena u t-team kollu ma konniex nidħlu fin-nitty-gritty tad-deċiżjonijiet li jkunu qegħdin jittieħdu fi ħdan l-entitajiet imma konna nżommu at executive level.  Jien tlajt l-iskaluni tas-Servizz Pubbliku, mill-qiegħ nett sa fejn qiegħed illum, u għalija r-regoli li jirregolaw lis-Servizz Pubbliku huma reliġjon, huma xi ħaġa fundamentali, u allura naraw li kemm jista’ jkun l-entitajiet qegħdin jimxu ma’ dawk li huma regoli, direttivi, eċċ. Irrid nirrimarka li filwaqt li hemm il-livell ministerjali, at political level, li fuqu jkunu qegħdin jimxu l-entitajiet, bħala Uffiċċju l-aktar li konna nkunu nvoluti –  u dan ħareġ ukoll minn xhieda li smajt il-ġimgħa l-oħra minn kollega tiegħi – huwa aktar fejn jidħlu affarijiet ta’ HR biex naraw li l-affarijiet mexjin skont il-policies u r-regolamenti tal-procurement, eċċ.  Qed ngħid dan biex inkunu ċari ma’ fejn wieħed jaqta’ r-responsabilità. 

Biex nikkonkludi din l-introduzzjoni tiegħi ngħid li meta nħares lura naħseb li stajna għamilna ċertu xogħol aħjar; fl-opinjoni tiegħi l-uniċi nies li jistgħu jgħidu li għamlu kollox perfett huma dawk li m’għamlu xejn. Stajna għamilna xogħol aħjar, però hand on heart ngħid li ninsab sodisfatt li f’dawn il-kważi sentejn u nofs għamilna biċċa xogħol tajba, u naħseb li r-riżultati juru dak li għamilna. 

IĊ-CHAIRPERSON: L-Onor. Bedingfield. 

ONOR. GLENN BEDINGFIELD: Biex inkunu ċerti, ngħid sew li l-entitajiet li kienu jaqgħu taħtek f’dak il-perjodu kienu l-MTA, l-Institute for Tourism Studies (ITS), il-Malta Conference Centre (MCC), u t-Tourism Zone Regeneration Agency (TZRA)? 

IS-SUR ANTHONY GATT: Iva, imbagħad kien hemm id-Diviżjoni għat-Tindif, imma dik apparti.

ONOR. GLENN BEDINGFIELD: Imma dik mhijiex entità statutorja. 

IĊ-CHAIRPERSON: Grazzi, Sur Gatt. Ħa nibdew bid-domandi. Mill-informazzjoni li tawna l-NAO inti kont wieħed minn dawk li kont f’kuntatt mal-Awditur biex sar dak ir-rapport. Tikkonferma dan? 

IS-SUR ANTHONY GATT: Iva. 

IĊ-CHAIRPERSON: Fil-preżentazzjoni tiegħek inti għamilt distinzjoni importanti, u sa ċertu punt legali, li hemm a separate legal entity. Sa fejn kien jasal l-inkarigu tiegħek f’kuntatt mal-MFC? 

IS-SUR ANTHONY GATT: Fir-rigward ta’ dan jew fir-rigward ta’ kollox b’mod ġenerali? 

IĊ-CHAIRPERSON: It-tnejn li huma, jiġifieri jekk tixtieq tibda bir-rapport imbagħad tidħol b’mod inġenerali, f’idejk. 

IS-SUR ANTHONY GATT: Naħseb li aħjar nibda b’mod inġenerali. 

IĊ-CHAIRPERSON: F’idejk, m’hemm l-ebda preferenza dwar  l-ordni.  

IS-SUR ANTHONY GATT: Ir-relazzjoni tiegħi f’sens ta’ xogħol mal-MFC, jew f’dan il-każ mal-Film Commissioner, kienet purament waħda normali, bħalma dejjem kelli mill-2016, mal-ewwel CEO, sal-lum, jiġifieri ma tajt l-ebda trattament preferenzjali, jew inqas preferenzjali, lill-Kummissarju tal-Films, għax ovvjament ir-rapport jittratta l-MFC. Fid-day-to-day work kien ikollna punti fuq xiex naqblu...

IĊ-CHAIRPERSON: Meta tgħid “trattament speċjali”, qed tikkwota mir-rapport? 

IS-SUR ANTHONY GATT: Le, jien qed ngħid li m’eżentajtx mill-obbligi lill-MFC  u lill-entitajiet  oħra bqajt nesiġi fuqhom, kulħadd kien on the same level playing field. Kif kont qed ngħid, mal-Kummissajru tal-Films, jew il-Kummissjoni, biex ma nwaqqgħuhiex personali... 

IĊ-CHAIRPERSON: Fil-fatt kont se nistaqsik ma’ min kont titkellem mill-MFC. 

IS-SUR ANTHONY GATT: Fil-maġġor parti naqbad il-mobile, biex ngħaġġel, u nċempel lill-Kummissarju tal-Films direttament, inkella meta ma kontx naqbdu, bħalma ġieli jċemplu lili u ma nkunx nista’ nieħu calls, inċempel lill-personal assistant (PA) tiegħu. 

IĊ-CHAIRPERSON: Però ma kien hemm l-ebda rapport ma’ persuni oħra ngaġġati within the MFC. Jiġifieri kont tikkomunika direttament mal-Kummissarju jew mal-PA tiegħu. 

IS-SUR ANTHONY GATT: Jiena kont nitkellem mal-Kummissarju. Issa nwieġeb fuq din tan-nies u mhux nies, però li qed ngħid jiena hu li  kien hemm rapport normali; ġieli ma qbilniex fuq xogħol u ġieli qbilna, bħal mal-bqija tas-CEOs. Ħalli ngħid kif kont qiegħed qisni fin-nofs tramite l-MFC u l-NAO. Meta l-NAO jiddeċiedu li se jagħmlu rapport, naturalment jinvolvu lill-uffiċċju tas-segretarju permanenti, u dik tinvolvi li f’kull ministeru jkun hemm liaison officer. Jien appuntajt liaison officer li kien f’livell ta’ direttur għax, kif għedt fl-introduzzjoni, nemmen ħafna fix-xogħol li jagħmlu l-NAO, jiġifieri m’appuntajtx lil xi ħadd kwalunkwe biex qisni saddejt il-problema. Kelli direttur li kien isegwi x-xogħol li kien għaddej bejn l-NAO u l-MFC. Naturalment, meta l-audit jibda jiżviluppa u jimmatura jibdew jistaqsu iktar, l-ewwel jibdew jikkomunikaw by emails u jitolbu għal ċerta informazzjoni, u jitolbu ċerti returns u dokumenti, eċċ., imbagħad titla’ f’livell iktar għoli fejn jibdew isiru l-one-to-one meetings. Jien kont preżenti għal uħud minn dawn il-laqgħat, però jidhirli li kien hemm ukoll laqgħat bejn l-NAO u l-MFC fejn bħala Ministeru lanqas konna, mhux intenzjonalment imma proċeduralment, involuti. Ovvjament, aħna dejjem nippruvaw niffaċilitaw kemm nistgħu l-ħajja tal-NAO. Naħseb li l-NAO jistgħu jaħilfu li lilna dejjem sabuna ta’ spalla sabiex ngħinuhom u naraw li jkollhom l-informazzjoni kollha li jkunu qegħdin jiġru warajha. 

Kif għedt fil-bidu, jien naqbel mal-ispirtu u l-konklużjonijiet li hawn fir-rapport. Qed ngħid hekk għax naħseb li huwa rapport pożittiv ħafna fl-approach. M’iniex qed ngħid li sab kollox tajjeb, però filwaqt li ma sabx kollox ħażin, l-approach huwa wieħed pożittiv.  L-Awditur irrikonoxxa l-input importanti tas-settur tal-films f’pajjiżna; f’ħames snin qbiżna l-€203 miljun ta’ input fl-ekonomija lokali, li naħseb li hija xi ħaġa pożittiva. Naħseb li kien hemm ċertifikat tajjeb ukoll f’dak Ii għandu x’jaqsam mar-regime tal-cash rebates, li għal pajjiżna huwa importanti ħafna, u jekk ikollna ċans ‘il quddiem niftħu ftit fuqha wkoll. Għall-cash rebates hemm regime b’saħħtu ħafna lokalment, u huwa importanti ħafna biex nattiraw iktar xogħol lejn pajjiżna, u l-NAO report jirrikonoxxi wkoll il-kontribut li dan is-settur tal-films qed iħalli fl-ekonomija ta’ pajjiżna. L-NAO bħalna jemmen – qed nitkellem sakemm domt f’dak il-Ministeru – li għandha tiġi sostnuta iktar. Għar-rigward tan-nuqqasijiet li ssolleva r-rapport, fuq governanza u mhux governanza, naħseb li nistgħu nagħmlu iktar f’dak is-sens. Jien sodisfatt ħafna li fl-2022, meta kont jien Segretarju Permanenti, kien hemm anke l-approvazzjoni tal-istruttura tal-MFC  biex ikun hemm struttura għall-ingaġġar tan-nies, l-HR structure. Mhuwiex dejjem faċli, u għalhekk qiegħed nirrikonoxxi dak li qal fir-rapport l-Awditur Ġenerali. On the ground l-affarijiet huma differenti milli forsi wieħed jarahom fuq karta. Il-proċess ta’ reklutaġġ jieħu l-ġimgħat, biex ma ngħidx ix-xhur, u mhux l-ewwel darba li kellna noħorġu sejħa seba’ darbiet biex imlejna post, u bejn kull waħda jkun hemm mill-inqas xahar u nofs, jiġifieri kulħadd jaf jagħmel il-kalkoli tiegħu. 

IĊ-CHAIRPERSON: Qed tgħid għall-MFC?

IS-SUR ANTHONY GATT: Le, qed nirriferi għas-Settur Pubbliku kollu kemm hu, skont il-proċeduri. U qed ngħid hekk għax meta jkun hemm nuqqas ta’ nies, ma tfaqqax subgħajk u timlihom. L-ewwel nett għandek il-problema ta’ li jekk hemm barra hemm impjiegi li qed iħallsu tajjeb, allura inti tkun qed tikkompeti magħhom. Pereżempju, waħda mill-vacancies hija ta’ financial controller, u nafu li mhux faċli li ssib xi ħadd ħiereġ mill-Università li jmur jaħdem hemmhekk b’paga partikolari meta fil-privat ikunu qed joffrulu pagi ħafna ogħla. Terġa’ u tgħid, jaf tingaġġa lil xi ħadd u jagħmillek xahar jew xahrejn u jirriżejna għax ikun sab opportunità oħra. Jiġifieri rridu nirrikonoxxu l-istorja kollha,

IĊ-CHAIRPERSON: Sur Gatt, nitolbok tkun konċiż għad-domandi li nagħmlulek, għax inkella nispiċċaw niddevjaw ħafna, u naf li hawn numru ta’ domandi. 

L-Onor. Mario de Marco.

ONOR. MARIO DE MARCO: Ma naħsibx li qegħdin hawnhekk biex nikkontestaw l-importanza tal-industrija tal-films ġewwa pajjiżna, għax dwar dan hemm qbil bejn kulħadd. Lanqas m’aħna qegħdin hawnhekk biex nikkontestaw il-kontribut li tagħti l-industrija tal-films ġewwa pajjiżna, imma qegħdin hawnhekk biex nagħmlu mistoqsijiet, wara l-pubblikazzjoni tar-rapport tal-NAO, dwar il-kwestjoni ta’ kontabilità. Fl-aħħar mill-aħħar, jekk se nagħtu flus tal-Istat lill-MFC biex tinċentiva l-industrija tal-films, kemm dik lokali kif ukoll dik internazzjonali, hemm bżonn li jkun hemm kontabilità. Naħseb li wieħed mill-ikbar nuqqasijiet li sab ir-rapport tal-NAO huwa l-kwestjoni ta’ kontabilità. Naħseb li l-ewwel miżura ta’ kontabilità li kull entità għandha bżonn li jkollha, b’mod partikolari meta hija personalità ġuridika kif indikajt inti, Sur Gatt, hija s-sottomissjoni tal-accounts. Jekk wieħed iħares lejn paragrafu 2.4.1 li hemm f’paġna 19 tar-rapport tan-NAO jara li hemm imniżżel hekk:

“MFC’s audited accounts for 2019 were finalised in March 2021 and presented to Parliament in February 2023.”.

Jiġifieri qed nitkellmu fuq delay pjuttost qawwi.  Imbagħad ikompli jgħid:

“The financial audited accounts for 2020 were signed in October 2023 while those for 2021 and 2022 were endorsed by the Commissioner and Board during October 2024.”.

Jien m’iniex se nidħol fuq il-financial statements tal-2023, li skont ir-rapport hawnhekk għadhom outstanding, imma minn dan qed naraw li kellek delay pjuttost qawwi, li jvarja minn 13-il xahar għal 32 xahar. Skont ir-rapport stess tan-NAO dan imur ukoll kontra d-dispożizzjonijiet tal-Malta Film Commission Act. Nimmaġina li waħda mir-responsabilitajiet tiegħek bħala Segretarju Permanenti fi ħdan il-Ministeru huwa li tara li dawk l-entitajiet li jaqgħu taħt il-Ministeru li int responsabbli għalih ikunu in line mal-liġijiet li jirregolawhom. Naħseb li fuq hekk naqblu. Tista’ tgħidilna int, bħala Segretarju Permanenti, x’għamilt biex tassigura li dawn jiġu in line, meta kien hemm dawn in-nuqqasijiet biex jiffinalizzaw l-accounts tagħhom, u ovvjament mingħajr l-accounts wieħed ma jistax jara l-kontabilità tal-istess Kummissjoni? 

It-tieni, dwar il-Malta Film Week, li hemm riferenza għaliha u li kienet essenzjalment l-attività li tat l-ixprun għal dan ir-rapport, l-NAO għamel riferenza għal nuqqasijiet, fosthom li kellek subvention, li kienet qiegħda tkopri biss terz tal-ispiża eventwali ta’ din l-attività, li suppost kienet se tiġi koperta minn sporsonships, li mbagħad ħafna mill-kuntratti ta’ dawn il-sponsorships lanqas ma rriżultaw f’kuntratti, jew almenu ma ġewx ippreżentati. X’għamilt int bħala Segretarju Permanenti meta rajt li l-MFC ma kenitx qiegħda tiffinalizza l-accounts tagħha kif mitluba u obbligata skont il-liġi, biex iġġib ruħha in line mal-liġi? X’għamilt inti biex tassigura li l-MFC timxi mas-subvention li kien ġie ivvutat u mogħti lilha mill-Gvern?

IS-SUR ANTHONY GATT: Rigward il-Malta Film Week, din saret f’Jannar 2022, u għalhekk, kif għedt fil-bidu, ma saritx fil-perjodu li jien kont Segretarju Permanenti fil-Ministeru għat-Turiżmu. Naf li ssemmiet fid-Diskors tal-Baġit tal-2021 għall-2022, u kien hemm line item jidhirli  ta’ €400,000, però l-attività ttellgħet f’Jannar 2022 meta, nerġa’ ngħid, jien ma kontx Segretarju Permanenti fil-Ministeru għat-Turiżmu. 

ONOR. MARIO DE MARCO: Ma kenux qed isiru preparazzjonijiet għall-Malta Film Week meta inti kont Segretarju Permanenti?

IS-SUR ANTHONY GATT: Le, din saret qabel ma jien kont Segretarju Permanenti fil-Ministeru għat-Turiżmu.

IĊ-CHAIRPERSON: Inti nħtart bejn April u Mejju.

IS-SUR ANTHONY GATT: Eżatt. Jiġifieri jekk kien hemm dawn il-preparamenti u dan kollu li qed ngħidu hawnhekk, nassumi li saru qabel, jiġifieri fl-2021.

ONOR. MARIO DE MARCO: Jiġifieri inti dħalt wara. 

IS-SUR ANTHONY GATT: Iva.

ONOR. MARIO DE MARCO: Kollox sew, però xorta waħda kellek dmir tassigura li dak li ġara anke qabel żmienek ikun in line u ġustifikabbli. Taf li kien hemm għagħa dwar il-Malta Film Week u dwar kemm intnefqu flus għaliha. Inti ħadt xi passi biex fejn hemm kritika fuq il-midja dwar in-nefqa ta’ din l-attività….  Hawnhekk kellna subvention ta’ €400,000, fir-realtà n-nefqa fuq il-Malta Film Week kienet ta’ tliet darbiet iktar, u allura minkejja li ġrat qabel żmienek ma tlabtx lill-Kummissarju tal-MFC jgħidlek essenzjalment x’ġara u ma ġarax?  

IS-SUR ANTHONY GATT: Iva, imma ridt inpoġġi for the record li dak iż-żmien...

ONOR. MARIO DE MARCO: Ħadd mhu qed jgħid li int kont responsabbli għal dik in-nefqa, imma qed nistaqsuk x’miżuri ħadt bħala Segretarju Permanenti biex tara x’ġara.

IS-SUR ANTHONY GATT: Bħala Ministeru konna konxji, però nerġa’ ngħid dak li għedt fil-bidu, u ċjoè li l-operational decisions nassumi li ma tteħdux minn ta’ qabli, u lanqas ħadthom jien. Kulħadd huwa konxju, anke hija fir-rapport tal-NAO, li kien hemm sponsorships, waħda minnhom mill-MTA. Naf li xi nofs siegħa ilu, fil-fatt kont qiegħed fil-binja tal-Parlament, intbagħtu xi emails lis-Segretarja tal-Kumitat bil-bank statements li jikkonfermaw li kien hemm... 

IĊ-CHAIRPERSON: Inti taf b’emails li ntbagħtu mill-MTA hawnhekk?

IS-SUR ANTHONY GATT: Mhux mill-MTA, imma mis-Segretarju Permanenti Mahoney rigward l-MFC.

ONOR. GRAHAM BENCINI: Għal liema bank statement qed tirreferi?

IS-SUR ANTHONY GATT: Il-bank statement tan-€500,000 fejn ġew iddepożitati fl-2022, li qed nagħmel riferenza għalihom. Qed ngħid b’differenza fil-baġit. Fil-fatt ir-rapport tal-NAO jidentifika minn fejn ġiet iċ-ċifra biex saret il-Malta Film Week ta’ Jannar 2022. 

ONOR. MARIO DE MARCO: Id-deċiżjoni tal-MTA li tagħti din l-għotja ta’ €500,000 saret qabel il-Malta Film Week jew wara?

ONOR. GLENN BEDINGIFIELD: Qed tgħid min-naħa tal-MTA? Għax ma nistax nifhem.

ONOR. MARIO DE MARCO: Fi kliem ieħor, l-MTA iddeċidiet li tħallas €500,000 lill-MFC biex tgħinha għax kien hemm overrun tal-ispejjeż? Jew kienet parti mill-pjan minn qabel li l-MTA tagħti għotja ta’ €500,000 li suppost qegħdin hemmhekk għal skopijiet ta’ turiżmu?

IS-SUR ANTHONY GATT: L-ewwel nett tajjeb li nifhmu li anke l-istrateġija li għandna sal-2030 tagħmel riferenza għall-iscreen tourism, u qed nassumi li meta kien hemm diskussjonijiet fl-2021 sabiex tingħata dik l-għajnuna, issir dik l-injezzjoni, min ħa d-deċiżjoni dakinhar – u rrid ngħid li anke l-Kap Eżekuttiv ta’ dakinhar ma kienx il-Kap Eżekuttiv preżenti tal-lum – ħadha f’dak l-ambitu. 

ONOR. MARIO DE MARCO: Jien qed nistaqsik jekk id-deċiżjoni itteħditx qabel jew wara. 

IS-SUR ANTHONY GATT: M’għandix dik l-informazzjoni, però kif għedt qabel, naħseb li jkun tajjeb jekk deċiżjonijiet bħal dawn, ta’ operat tal-MTA, iwieġeb għalihom il-Kap Eżekuttiv tal-MTA.

ONOR. MARIO DE MARCO: Jiġifieri m’intix f’pożizzjoni li twieġeb din il-mistoqsija.

IS-SUR ANTHONY GATT: Għax m’għandix dik l-informazzjoni.

ONOR. ALEX MUSCAT: Onor. de Marco nifhem li inti llum qiegħed hawnhekk bħala sostitut għal xi Membru ieħor, u għalhekk tajjeb tkun taf li dik il-mistoqsija diġà saret meta kellna l-preżentazzjoni mill-NAO. Jekk niftakar sew, l-NAO qalulna li kien hemm agreement f’dan is-sens mal-MTA dwar dawk il-, li it predates id-dati tal-event.

IĊ-CHAIRPERSON: Jekk m’iniex sejjer żball – u nitlob lill-uffiċjali tal-NAO li hawn preżenti jikkorreġuni – fejn kien hemm entitatjiet tal-Gvern kien hemm il-ftehim ippreżentat. Naqblu? 

IS-SUR CHARLES DEGUARA: Kien hemm ftehim iffirmat.

IĊ-CHAIRPERSON: Niftakar b’mod partikolari kwestjoni dwar ftehim fuq bartering. Dawk huma l-problemi li kien hemm, ma’ entitajiet privati. Naqblu?

ONOR. ALEX MUSCAT: Imma l-mistoqsija kienet fuq...

IĊ-CHAIRPERSON: Iva, qed nippreċiża...

ONOR. ALEX MUSCAT: Jien għedt hekk għax forsi l-kollega ma kienx konxju...

ONOR. MARIO DE MARCO: Il-mistoqsija tiegħi hija differenti, u ċjoè meta ttieħdet id-deċiżjoni. Jien m’iniex qed ngħid li ma kienx hemm ftehim bejn l-MTA u l-MFC, imma qed nistaqsi jekk id-deċiżjoni itteħditx qabel il-Malta Film Week jew itteħditx wara biex tgħin lill-MFC timla l-overrun. 

ONOR. ALEX MUSCAT: Il-ftehim kien sar qabel.

IĊ-CHAIRPERSON: Ħa jirrispondi x-xhud. (Interruzzjonijiet)

ONOR. MARIO DE MARCO: …pożizzjoni ma jimpurtax u nistgħu nimxu għan-next item li staqsejt dwaru jien, li kienet dwar l-accounts.

IS-SUR ANTHONY GATT: Tajjeb ngħidu wkoll, biex inkunu ċari u nsemmu kollox, li dak li semmejt inti, Onor. de Marco, l-€400,000 li l-Gvern iddedika fil-baġit, il-€500,000 tal-MTA, u kien hemm sponsorships oħra anke mill-privat, li kif kont qed ngħid iktar kmieni għadhom kif għaddew kopji tad-depożiti bankarji tagħhom ftit tal-minuti ilu...

IĊ-CHAIRPERSON: Ovvjament m’aħniex edotti tagħhom sa dan il-mument.

IS-SUR ANTHONY GATT: Lanqas jien ma rajthom sewwa; naf li waslu imma ma rajthomx. Allura ma naħsibx li l-privat ġie avviċinat wara li saret... (Interruzzjonijiet) Il-loġika tiegħi tgħid li l-isforz biex jagħlaq il-vojt bejn dak li vvota l-Gvern u dak li kien hemm bżonn, kien qed isir fl-istess żmien. 

Rigward il-mistoqsija l-oħra, jekk tistaqsini jekk iniex kuntent li kien hemm dawn id-delays, ngħidlek li certainly not.  Ma nkunx f’sensija... Skużi?

IĊ-CHAIRPERSON: Milli qed nara minn dak li rċevejna transactions waħedhom hemm mhux bank statements. 

IS-SUR ANTHONY GATT: Fuq waħda mill-attachments żgur li rajt BOV imma ma rajtx id-dettall.

IĊ-CHAIRPERSON: Kompli, i mbagħad  inkunu nistgħu narawhom sew.

IS-SUR ANTHONY GATT: Naturalment, f’dinja ideali kollox jiġi sottomess fil-ħin skont il-liġi a lettera. Irridu nifhmu wkoll żewġ affarijiet. L-ewwel nett, naħseb illi...

ONOR. MARIO DE MARCO: Din hija entità  tal-Gvern.

IS-SUR ANTHONY GATT: Iva, hija entità tal-Gvern, imma rridu nifhmu wkoll, anzi nirrikonoxxu, li l-NAO għaraf l-effort li kien qed isir min-naħa tal-MFC sabiex jiġu konklużi l-audit reports. Jiġifieri wieħed qed jieħu konjizzjoni tal-fatt li l-NAO kien qed jagħmel ħiltu kollha biex wieħed jagħlaq l-accounts.

Irrid ngħid ukoll, jekk tippermettili,... 

ONOR. MARIO DE MARCO: Imma x’kien qed iżomm l-accounts, pereżempju, tas-sena 2020 li ġew iffirmati f’Ottubru 2023? Tliet snin wara. U dawk tas-sena 2021 u tas-sena 2022 ġew approvati f’Ottubru 2024. Dan huwa fil-perjodu tiegħek.  X’kien qed iżomm lill-MFC milli tagħlaq u tapprova l-accounts finanzjarji ta’ kull sena fit-termini tal-liġi? 

IS-SUR ANTHONY GATT: Onorevoli, jekk tippermettili, qabel ma nidħol iktar on the ground fuqha rrid ngħid li rridu nirrikonoxxu wkoll – u m’iniex qed inġib l-iskużi biex niskolpa lil xi ħadd, altru milli hekk – li l-istess MFC tħaddem regime li jiswa l-miljuni fejn għandu x’jaqsam cash rebates.

ONOR.  MARIO DE MARCO: Iktar u iktar allura hemm ir-responsabbiltà ta’ kontabbiltà.

IS-SUR ANTHONY GATT:   Hekk hu u naqbel miegħek mija fil-mija.  Hemmhekk l-MFC għandha engaged l-awdituri l-kbar kollha biex jawditjaw ix-xogħol li jkun qiegħed isir bħala parti mir-regime. Allura, mingħajr ma niskolpa lil ħadd – biex ma nidhirx li qed nipprova niskolpa lil xi ħadd jew lil xi entità – irrid ngħid li ma kienx faċli li wieħed jingaġġa a reputable company biex jingħalqu l-audited accounts. Onor. de Marco, nista’ nassigura lilek u lil kulħadd li f’laqgħat high level...

ONOR. MARIO DE MARCO: Jiġifieri int qed tgħidli li l-MFC ma setgħetx tinkariga a reputable audit firm?

IS-SUR ANTHONY GATT: Mhux ma setgħetx tinkariga, imma mhux daqshekk faċli daqskemm wieħed... Għalkemm hemm għażla sħiħa ta’ audit firms fejn tmur, f’biċċiet minnhom jista’ ikun hemm, jew jista’  jidher li hemm, kunflitt ta’ interess. Jiġifieri jekk intom kollha qegħdin....

ONOR. MARIO DE MARCO: Imma qed tgħid dan bħala spekulazzjoni, jew bħala stat ta’ fatt li l-MFC kellha problema biex tingaġġa audit firm?

IS-SUR ANTHONY GATT: Le, mhux stat ta’ fatt.  Qed ngħid li...

ONOR. MARIO DE MARCO: Mela ejja nillimitaw ruħna għall-fatti u mhux għal spekulazzjoni.

IĊ-CHAIRPERSON: Ippermettili ftit, Onor. de Marco, jekk jogħġbok.  Sur Gatt, dak kollu li qed tgħid qed tgħidu taħt ġurament. Naqblu?

IS-SUR ANTHONY GATT: Iva.

IĊ-CHAIRPERSON: Meta inti qiegħed tixhed, trid tixhed mhux fuq x’seta’ kien, jew fil-possibbiltà, però x’taf inti. Jekk inti ma tafx għid li ma tafx, imma jekk inti taf, irrispondi għad-domanda li staqsik l-Onor. de Marco.

IS-SUR ANTHONY GATT: Jien naf li f’laqgħat li kien ikollna very high level.... Kif għedt fil-bidu, jien ma kontx nidħol fin-nitty-gritty, imma f’laqgħat high level li kien ikollna, il-kummissarju kien jagħmel...  Aħna konna – qed nirriferi anke għall-Ministru ta’ dak iż-żmien – nagħfsu ħafna biex jingħalqu dawn l-audited accounts, but on the ground kien hemm diffikultajiet f’dan is-sens. Konna konxji... Tajjeb li ngħidu...

IĊ-CHAIRPERSON: Imma qallek li l-MFC kellha problema biex issib an audit firm? Min qalha din?

IS-SUR ANTHONY GATT: Forsi nftehemt ħażin. L-MFC mhux kellha problema, imma ma kienx daqshekk faċli... Jekk hemm pool ta’ ħames awdituri li kollha qed jagħmluli x-xogħol on a day-to-day basis, meta mbagħad tiġi biex tqabbad anke... 

ONOR. MARIO DE MARCO: L-MFC kellha awditur jew le?

IS-SUR ANTHONY GATT: Iva, Grant Thornton. 

ONOR. MARIO DE MARCO: U kemm ilhom Grant Thornton awdituri tal-MFC?
IS-SUR ANTHONY GATT: M’għandix dik l-informazzjoni hawnhekk miegħi. 

ONOR. MARIO DE MARCO: Jiġifieri kellhom awdituri mhux ma kellhomx. U kellhom audit firm li hija reputabbli. 

IS-SUR ANTHONY GATT: Iva, imma Grant Thornton ma kenux jagħmlu xogħol biss għall-MFC.

ONOR. MARIO DE MARCO: Ħadd ma jagħmel hekk, però l-problemi biex jagħmlu l-accounts ikunu jekk il-kumpanija li tagħhom qed jagħmlu l-audit ma jkollhomx il-kotba jew id-dokumenti in order, bir-rispett kollu.

ONOR. GLENN  BEDINGFIELD: Bħal tal-partit!

ONOR. MARIO DE MARCO: Jiġifieri l-problema mhijiex tal-audit firm, imma tal-kumpanija li tagħha qed isir l-audit, jekk iżżommx l-invoices, jekk iżżommx id-dokumenti u l-irċevuti, kif ukoll l-audit trail. Hemmhekk jieqaf ix-xogħol jew idumu l-accounts. Bir-rispett kollu, ma naħsibx li huwa xieraq li wieħed jitfa’ t-tort fuq l-audit company, meta t-tort jista’ ikun tal-MFC stess. 

IS-SUR ANTHONY GATT: Onor. de Marco, nerġa’ ngħidlek li min-naħa tiegħi u min-naħa tan-nies fl-uffiċċju tiegħi konna qed nagħmlu ħilitna kollha ħalli nimbuttaw biex l-MFC tkun in line mal-liġi li tirregolaha. Perfetti ma konniex u perfetti ma kenux, però jiena wkoll konxju li sas-sena 2022 ġew ippreżentati.  Naf li ġew ippreżentati tard u dak nirrikonoxxih....

ONOR. MARIO DE MARCO:  Delay ta’ tliet snin kien hemm mhux ta’ sena. 

IS-SUR ANTHONY GATT:  Iva, però mingħajr ma nneħħi xejn mill-fatt li kien hemm delay,  irrid ngħid ukoll li l-audit li għalaq fis-sena 2022 kien a healthy audit report. Hawnhekk għandi silta verbatim....  

ONOR. GLENN BEDINGFIELD: Jiġifieri sabu min jiffirmah.

IS-SUR ANTHONY GATT: Iva, huwa ppreparat u ffirmat minn Grant Thornton. Nerġa’  ngħid li filwaqt li ma nneħħi xejn mill-fatt li ġew ippreżentati tard, sodisfatt li l-audit report ingħalaq mingħajr kwalifika and it’s a healthy audit report. 
IĊ-CHAIRPERSON:  Il-kollega kien qed jistaqsik dwar is-sottomissjoni ta’ accounts.  Naf ukoll li kien hemm kwestjoni, kif iddokumentat mill-NAO, fejn... Inti spjegajt li fi żmien meta saret il-Malta Film Week inti ma kontx hemm għax inti dħalt f’April/Mejju ta’ dik l-istess sena. Fl-istess rapport jingħad ċar li minħabba n-nuqqas ta’ dokumentazzjoni sottomessa lill-NAO mill-MFC ma setax jasal għall-konklużjoni dwar jekk kienx hemm value for money jew le mill-Malta Film Week. M’iniex nikkontesta l-fatt li semmejt inti fejn għedt illi qabel l-involviment fil-Malta Film Week u fl-organizzazzjoni tagħha inti seta’ kellek xi sehem, għax inti dak iż-żmien ma kontx hemm, imma li qed nistaqsi huwa għalfejn kien hemm dak id-dewmien kollu – ovvjament jekk taf – min-naħa tal-MFC biex tgħaddi d-dokumentazzjoni lill-NAO; kien hemm istanzi fejn għaddiet dokumenti, kien hemm istanzi fejn m’għaddietx dokumenti, u kien hemm istanzi fejn għaddewhom parzjalment. Issa inti fil-preżentazzjoni tiegħek fil-bidu għedt li tifhem it-toqol u  r-responsabbiltà li jġorr l-NAO u għamiltu dak kollu possibbli biex tassistuhom fil-ġbir tal-informazzjoni. Però l-istess NAO, fir-rapport jgħidu li ma setgħux jaslu għall-value for money tal-Malta Film Week minħabba li ma ngħatawx id-dokumentazzjoni li talbu. Sal-lum il-ġurnata dan il-Kumitat għadu qed jitlob għal din l-istess dokumentazzjoni, għax l-NAO għamlulna elenku ta’ dokumenti li ma ġewx sottomessi, għaddejnihom lill-MFC, u għadna qed nistennew biex ikollna dawn id-dokumenti. Jiġifieri meta qegħdin nitkellmu dwar in-nuqqas ta’ kontabbiltà, in-nuqqas ta’ dokumentazzjoni u n-nuqqas ta’ trasparenza fir-rigward tal-organizzazzjoni tal-Malta Film Week…  Kien hemm problema biex l-NAO isib din l-informazzjoni. Inti x’sehem kellek f’dan kollu? 

IS-SUR ANTHONY GATT:  Kif għedt  qabel,  l-uffiċċju tiegħi kellu appuntat liaison officer f’direttorat u konna nimbuttaw kemm nifilħu biex naraw li d-dokumentazzjoni li qiegħda tintalab mill-NAO, fil-verità tasal għandhom. Nixtieq, jekk tippermettili, inwieġbek b’dan il-mod, fis-sens li bejn wieħed u ieħor jien għamilt sentejn u nofs f’dan il-ministeru u nista’ nikkummenta fuq iż-żmien li għamilt hemmhekk meta ġew organizzati l-Mediterrane Film Festival 2023 u Mediterrane Film Festival 2024. F’dak li  għandu x’jaqsam mal-allokazzjoni li ta l-Gvern fis-sena 2024, jiena nista’ naħlef li kull ċenteżmu li l-Gvern alloka għall-Mediterrane Film Festival għadda skont il-public procurement procedures kollha, u hemm l-invoices jissapportjaw dan. Dak nista’ naħilfu jien. Qed ngħid dan għax jien dħalt fi żmien meta kien hemm il-kontroversja dwar il-Malta Film Week, fi żmien l-elezzjoni, eċċ., però kien hemm erba’, ħames xhur. Qed ngħid dan biex inpoġġi kollox f’perspettiva. Meta qed ngħid April/Mejju...

IĊ-CHAIRPERSON: M’iniex ngħid għall-organizzazzjoni imma qed nitkellem dwar il-ġbir ta’ dokumentazzjoni. 

IS-SUR ANTHONY GATT: Meta dħalt jien f’April/Mejju... Inti ma tidħolx…Point A to Point B… 

IĊ-CHAIRPERSON: Inti writt il-problema. 

IS-SUR ANTHONY GATT: U ddum sakemm tingrana u tidħol u tibda tidħol fl-uffiċċju.

IĊ-CHAIRPERSON: Mill-ewwel bdejtlek biha, li inti writt il-problema. Li qed ngħidlek jien hu li meta qed  niġu għall-NAO li jrid jiġbor... 

ONOR. AMANDA SPITERI GRECH: Sitwazzjoni mhux problema. 

IĊ-CHAIRPERSON: Jekk irid, jikkontradixxini x-xhud. 

ONOR. ANDY ELLUL: Hemm sitwazzjoni ta’ suċċess, mhux problema. 

ONOR. AMANDA SPITERI GRECH: Ma ninsinwawx affarijiet.

IĊ-CHAIRPERSON: Jekk irid, jikkontradixxini x-xhud.

ONOR. AMANDA SPITERI GRECH: Biex ma nippreġudikawx.

ONOR. ANDY ELLUL: Hemm sitwazzjoni ta’ suċċess. 

IĊ-CHAIRPERSON: Fil-kas jikkoreġini.

ONOR. ANDY ELLUL: Fil-fatt nixtiequ nistaqsuh fuq l-Audit Report tal-RSM...

IĊ-CHAIRPERSON: Jekk jogħġobkom, qed nagħmel id-domanda. 

ONOR. AMANDA SPITERI GRECH: U aħna qed nippreċiżawha. 

IĊ-CHAIRPERSON: Għandek id-dritt kollu. Jekk jogħġbok, se nagħmel id-domanda.

ONOR. ANDY ELLUL:  Iva, imma aħna għandna obbligu niċċaraw l-affarijiet.

IĊ-CHAIRPERSON: Sur Gatt, jien ma kontx qiegħed nistaqsik fir-rigward tal-organizzazzjoni. Inti għedt li nħtart – aħna vverifikajna dan – wara li ġiet organizzata l-Malta Film Week. Dak fatt li mhuwiex ikkontestat. Li qed ngħid hu li l-NAO għamlu talba għal darba, darbtejn, tlieta u iktar biex jiġbor id-dokumenti, imma mhux id-dokumenti kollha waslu għandhom fir-rigward tal-Malta Film Week.  Jien nassumi li inti kont involut – ikkoreġini jekk sejjer żball – fiż-żmien meta l-NAO kienu qed jiġbru l-informazzjoni. 

IS-SUR ANTHONY GATT: Kont involut tramite in-nies li kienu responsabbli. Ma kontx involut jien personali, Anthony Gatt, imma l-uffiċċju.

IĊ-CHAIRPERSON: Kont ikkupjat, biex inpoġġiha hekk, fil-korrispondenza. 

IS-SUR ANTHONY GATT: Hekk hu, forsi mhux f’kollha, imma f’ħafna minnhom.

IĊ-CHAIRPERSON: Inti semmejt il-punt li l-kummissjoni għandha it’s own legal standing, u m’iniex qed nipprova ndeffsek f’dak il-punt.

IS-SUR ANTHONY GATT: Le, nifhem il-punt.

IĊ-CHAIRPERSON: Fl-aħħar mill-aħħar l-istess Kummissjoni hija entità governattiva li taqa’ taħt ir-responsabbiltajiet tal-ministeru. Inti taqbel miegħi li kont qed tkun ikkupjat f’korrispondenza fil-ġbir ta’ dokumentazzjoni mill-MFC lill-NAO. 

IS-SUR ANTHONY GATT: Iva, imma mhux fil-korrispondenza kollha, għax ovvjament ikun hemm emails għaddejjin…

IĊ-CHAIRPERSON: Però taf li kien hemm problema ta’ ġbir ta’ dokumentazzjoni? 

IS-SUR ANTHONY GATT: Iva. 

IĊ-CHAIRPERSON:  Sur Gatt, inti nfurmat – u nitolbok tikkonfermali jekk iniex sejjer żball jew le – li kien hemm diffikultà mill-NAO biex jiġbor dokumenti relatati mal-Malta Film Week?

IS-SUR ANTHONY GATT: Iva.
IĊ-CHAIRPERSON: Jiġifieri mhux taf through s-seduti tal-PAC, imma taf għax kont involut fiha.

IS-SUR ANTHONY GATT: Iva.

IĊ-CHAIRPERSON: Min-naħa tiegħek ħadt xi passi mal-MFC biex din taderixxi ruħha ma’ dak li kienu qed jitolbu l-NAO? 

IS-SUR ANTHONY GATT: Iva, jiena u t-team tiegħi konna nimbuttaw regolarment – u dan kollu li qed ngħid hawnhekk jistgħu jikkonfermawh in-nies fl-uffiċċju tiegħi – u konna nagħmlu pressures biex dak li qed jitolbu l-NAO jgħaddi għandhom.

IĊ-CHAIRPERSON: Mill-bidu tal-investigazzjoni mill-NAO sa meta spiċċat, hemm  dokumentazzjoni li parti minnha waslet għandhom, hemm parti minnha li waslet parzjalment, u parti oħra li baqgħet ma waslitx għand l-NAO, tant li lanqas seta’ jasal għall-value for money fuq il-Malta Film Week. Inti taf biha din? 

IS-SUR ANTHONY GATT: Iva. 

IĊ-CHAIRPERSON: Minn meta bdew isiru t-talbiet, il-pressure li kienet qed issir min-naħa tal-ministeru f’liema sens kienet? Korrispondenza ta’ chasers? Meta kontu tiltaqgħu wiċċ imb’wiċċ mal-Kummissarju kienet issir pressjoni? 

IS-SUR ANTHONY GATT: Iva, bla dubju. Kienet issir pressjoni f’dak is-sens f’meetings li kien ikollna. Kien ukoll inkluż il-Ministru ta’ dak iż-żmien fejn kienu jgħidulhom biex jgħaddu d-dokumenti li kienu qed jintalbu. Iva, mela le!

IĊ-CHAIRPERSON: Jiġifieri checks and balances bejn il-Ministeru u l-MFC, f’dan is-sens, kien qed ikun hemm.

IS-SUR ANTHONY GATT: Iva. Kif għedt fil-bidu, ir-rispett lejn l-NAO hemm kien from day one, hemm għadu u hemm se jibqa’, u konna nikkollaboraw biex naraw x’nagħmlu.  Dak li kien possibbli li kien fil-kontroll tagħna, għamilnih.

IĊ-CHAIRPERSON: Ladarba kellek Kummissarju tal-Films li ma kienx qiegħed jirrispetta dak li qed jitlob l-NAO....

ONOR. GLENN BEDINGFIELD: B’kull dovut rispett ara ftit…  Mhux qed jirrispetta!

ONOR. AMANDA SPITERI GRECH: Allegazzjonijiet.

IĊ-CHAIRPERSON: Jekk tagħtuni ċans nagħmel id-domanda, iwieġeb ix-xhud. Skużawni, ma kontx naf li intom l-avukati tax-xhud.

ONOR. GLENN BEDINGFIELD: Jien ma jien l-avukat ta’ ħadd, ħlief tas-sewwa.

ONOR. AMANDA SPITERI GRECH: Eżatt.

ONOR. GLENN BEDINGFIELD: Aħna m’aħna l-avukati ta’ ħadd, ħlief tas-sewwa, imma ċerti kummenti żejda m’għandhomx jintqalu, speċjalment miċ-Chairperson tal-Kumitat!

IĊ-CHAIRPERSON: Fil-kas jikkoreġini x-xhud.

ONOR. GLENN BEDINGFIELD: Ix-xhud mhux qiegħed hawnhekk biex jikkoreġi. (Interruzzjonijiet)

IĊ-CHAIRPERSON: Ħallihom ħa jiżvugaw.

ONOR. AMANDA SPITERI GRECH: Naħseb nistgħu nirregolaw...

ONOR. ALEX MUSCAT: Irregola ruħek inti. Mela joqgħod jiġi hawnhekk biex jikkoreġi... Tajjeb mela kull ġimgħa jiġu hawnhekk biex jikkoreġuk alla jbierek!

ONOR. GLENN BEDINGFIELD:  Minflok toqgħod tgħaddi l-kummenti fuq l-awditur, aħjar issibu wieħed għall-partit, għaliex għadkom ma sibtuhx. Minflok titkażaw bl-accounts aħjar taraw l-accounts tal-partit tagħkom.

ONOR. GRAHAM BENCINI: X’għandu x’jaqsam il-partit? 

ONOR. GLENN BEDINGFIELD: Mhux veru!? Għax issa...

ONOR. GRAHAM BENCINI: X’għandu x’jaqsam il-partit? 

ONOR. GLENN BEDINGFIELD: Jien naf li mhijiex kwestjoni, imma jekk se noqogħdu nitkellmu fuq ir-responsabbiltà...

ONOR. GRAHAM BENCINI: Hawnhekk qed nitkellmu fuq fondi pubbliċi mhux fondi tal-partit. X’għandu x’jaqsam il-partit? Dawn fondi tan-nies mhux tal-partit. 

ONOR. GLENN BEDINGFIELD: Mhux xorta mingħand in-nies ġbartuhom? 

ONOR. GRAHAM BENCINI: X’għandu x’jaqsam il-partit?

ONOR. AMANDA SPITERI GRECH: Jiena nemmen li f’kumitat bħal dan huwa ta’ niket li nippruvaw ninsinwaw affarijiet li ma jagħmlux sens. Aħna hawnhekk irridu nitkellmu, naraw l-affarijiet però ma ninsinwawx affarijiet li mhumiex qegħdin... Nafu x’intqal fir-rapport.

IĊ-CHAIRPERSON: S’issa stabbilixxejna li meta l-NAO kien qed jitlob id-dokumentazzjoni mingħand l-MFC fir-rigward tal-Malta Film Week, il-Commission ma kenitx qed tgħaddihom. Naqblu? 

IS-SUR ANTHONY GATT: Kien hemm parti...

IĊ-CHAIRPERSON: Mhux kollha, kien hemm minnhom li għaddew, kien hemm minnhom li għaddew parzjalment, u kemm minnhom li m’għaddewx. Naqblu?

IS-SUR ANTHONY GATT: Iva.

IĊ-CHAIRPERSON: Nifhem ukoll, minn dak li għedt inti, li min-naħa tal-Ministeru kontu qegħdin issegwu u kontu qegħdin tagħmlu pressjoni fuq l-MFC biex taderixxi ruħha ma’ dak li talab l-NAO.

IS-SUR ANTHONY GATT: Naqblu.

IĊ-CHAIRPERSON: Ladarba din it-talba ma kenitx fuq kwestjoni ta’ ġimgħa, imma kienet fuq kwestjoni ta’ xhur fejn l-NAO kien qed jitlob biex tgħaddi din l-informazzjoni, u ladarba kellek kummissjoni li ma kenitx qiegħda taderixxi ruħha ma’ dak li qed jiltob l-NAO, x’passi ttieħdu?

IS-SUR ANTHONY GATT: L-ewwel nett, biex inpoġġi kollox fil-perspettiva tiegħu, ma konniex qed nagħmluha kull filgħodu, minn filgħodu sa filgħaxija mit-Tnejn sal-Ġimgħa.

IĊ-CHAIRPERSON: Nifhem li jkun hemm xogħol ieħor. 

IS-SUR ANTHONY GATT: Qed ngħidu li tirċievi email, u tistaqsi waqt management meeting jekk dik is-submission waslitx. Jiġifieri ma kenitx xi ħaġa li kienet qiegħda ssir minn kif titla’ ix-xemx sa nżulha kuljum. Biex inwieġeb id-domanda tiegħek dwar x’konna nagħmlu, kif diġà għedt aħna konna nagħmlu l-parti tagħna li nimbuttaw u naraw kemm jista’ ikun li d-dokumenti qegħdin jaslu, però imbagħad għandek il-limitazzjonijiet tiegħek ta’ x’tista’ tagħmel. Xogħli u xogħol it-team kollu tiegħi kien ġo l-uffiċċju tiegħi u kulħadd irid iġorr ir-responsabbiltà amministrattiva ta’ dik l-entità li jkun qiegħed iġorr.

IĊ-CHAIRPERSON: Però tifhem ukoll li fl-aħħar mill-aħħar il-Ministru għandu dritt għad-deċiżjonijiet politiċi fuq il-mod kif taħdem l-MFC. Mhux hekk?

IS-SUR ANTHONY GATT: Bla dubju, però nippreferi li jwieġeb il-Ministru dwar dan.

IĊ-CHAIRPERSON: Nifhem li mhijiex fil-kompetenza tiegħek.

IS-SUR ANTHONY GATT: Fil-bidu tad-domanda għedtli li l-NAO ma setgħux jaslu fuq jekk kenitx vijabbli, jew jekk kellhiex value for money, eċċ.

IĊ-CHAIRPERSON: Il-Malta Film Week.

IS-SUR ANTHONY GATT:  Ma nafx jekk nistax ngħaddilkom dokumenti, però jien ippreparajt…

IĊ-CHAIRPERSON: Iva mela, tista’ tippreżentahom. 

IS-SUR ANTHONY GATT: Naf li dan ir-rapport li qiegħed nippreżenta ġie mqiegħed fuq il-Mejda tal-Kamra. Ftit ilu semmejna l-Mediterrane Film Festival li sar fl-2023.

ONOR. ANDY ELLUL: Sur President, nixtieq nagħmillu xi mistoqsijiet fuqu, jekk tippermettili.

IĊ-CHAIRPERSON: Fuqhiex, Onor. Ellul?

ONOR. ANDY ELLUL: Fuq ir-rapport li qed jitkellem dwaru.

IS-SUR ANTHONY GATT: Dan huwa rapport dwar il-Medeterrane Film Festival 2023, li ġie ppreparat mill-RSM. Jien hawnhekk nista’ inwieġeb...

IĊ-CHAIRPERSON: Il-Mediterrane Film Fetival ma kienx parti... 
IS-SUR ANTHONY GATT: Le, ma kienx, imma peress li qed naraw l-entitajiet b’mod inġenerali...

IĊ-CHAIRPERSON: Onor. Ellul, hawn żewġ kelliema oħra qablek.

ONOR. ANDY ELLUL: Għandi kopja tiegħu għax ġie mqiegħed fuq il-Mejda tal-Kamra fil-Parlament.

IĊ-CHAIRPERSON: Għandek kopja tal-istess rapport?

IS-SUR ANTHONY GATT: Dan tqiegħed fuq il-Mejda tal-Kamra.

IĊ-CHAIRPERSON: Tqiegħed fuq il-Mejda tal-Kamra fil-Parlament jew tal-Kumitat?

ONOR. ANDY ELLUL: Tqiegħed fuq il-Mejda tal-Kamra fil-Parlament.

IĊ-CHAIRPERSON: Onor. Ellul, jiġifieri quddiemek għandek l-istess dokument li għandu s-Sur Gatt?

ONOR. ANDY ELLUL:  Kulħadd għandu.

IĊ-CHAIRPERSON: Kumbinazzjoni! 

ONOR. ALEX MUSCAT: Jiġifieri mir-riċerka tagħkom ma rriżultalkomx dan? 

ONOR. ANDY ELLUL: Għamilt riċerka bażika.

IĊ-CHAIRPERSON: Mela jien naf x’se jippreżenta x-xhud?

ONOR. ALEX MUSCAT: Imma r-riċerka tagħmilha qabel.  Tipprepara minn qabel. 

IĊ-CHAIRPERSON: Kulma għedt kienet “kumbinazzjoni”.

ONOR. ANDY ELLUL: Qed tinsinwa xi ħaġa?

IĊ-CHAIRPERSON: Onor. Ellul, jien għedt “kumbinazzjoni”.

ONOR. ALEX MUSCAT: Le, mhijiex kumbinazzjoni, Sur President, għax qed niddiskutu dwar il-films. Jiġifieri aħna, bħala deputati tal-poplu, ma nagħmlux riċerka fuq is-settur u x’ġie ppreżentat fil-Parlament?

ONOR. ANDY ELLUL: Mr Chairman, jiġifieri għax ġejt ippreparat qed tipprova tkun sarkastiku?

ONOR. ALEX MUSCAT: Jiġifieri inti qed tgħidli li dik hija informazzjoni li inti, bħala President ta’ dan il-Kumitat, ma tafx li ġiet imqiegħda fuq il-Mejda tal-Kamra? Hekk qed tgħid? Dik kumbinazzjoni! Mela niġu ppreparati hawnhekk! Niġu ngħaddu sagħtejn hawn! Mela hawnhekk każin?

IĊ-CHAIRPERSON: Onor. Muscat, jien qed ngħid li quddiemna għandna rapport tal-NAO dwar x’sab fuq il-Malta Film Week, ix-xhud qed joħroġ dokument, u dak l-istess dokument qiegħed quddiem xi Membri tal-Kumitat.

ONOR. AMANDA SPITERI GRECH: B’mod sarkastiku għedtha!

ONOR. ANDY ELLUL: Għamilt xogħli ta’ Membru Parlamentari fil-Kumitat u ġejt ippreparat.

ONOR. GLENN  BEDINGFIELD: Aħna xorta konna se nistaqsu dwaru, irrispettivament minn jekk ix-xhud kellux kopja jew le. Aħna għamilna r-riċerka tagħna. L-Onor. Ellul niżżel dak id-dokument u se jagħmel il-mistoqsijiet dwaru.

IĊ-CHAIRPERSON: Jien m’iniex qed ngħid li intom ma tagħmlux homework.  Anzi qed ngħid bil-kontra.

ONOR. GLENN  BEDINGFIELD: Aħna lanqas konna nafu li x-xhud għandu kopja. Dik kienet xi ħaġa li ħa ħsiebha l-Onor. Ellul, u se jagħmilha u jaraha l-Onor. Ellul. Imma li tgħidulna li hawnhekk qisha xi ħaġa... Dan huwa rapport pubbliku u stajtu niżżiltuh bħalma tistgħu tniżżlu kollox u bħalma niżżilna tal-Manchester United F.C.  L-accounts tagħkom ma nniżżlux għax mhumiex qegħdin hemmhekk! 

IĊ-CHAIRPERSON: Sur Gatt, kompli, jekk jogħġbok, u jekk trid għandek id-dritt li tippreżentah. 

IS-SUR ANTHONY GATT: Biex nagħmilha ċara, ma’ dan id-dokument għandi dokumenti oħrajn hawnhekk li xtaqt nippreżenta.

IĊ-CHAIRPERSON: Ippreżentahom bil-qalb kollha.

IS-SUR ANTHONY GATT: Dan ġibtu miegħi biex insaħħaħ l-argument li fil-perjodu li jien nista’ inwieġeb għalih, jiġifieri April/Mejju 2022, sar studju dwar il-value for money ta’ dak li għandu x’jaqsam mal-Mediterrane Film Festival 2023. Dan ir-rapport tqiegħed fuq il-Mejda tal-Kamra mill-Ministru ta’ dak iż-żmien u fih il-kontribut ta’ nies li attendew għall-Mediterrane Film Festival innifsu. Nista’ ngħaddilkom kopja tiegħu?

IĊ-CHAIRPERSON: Iva, jekk jogħġbok. 

IS-SUR ANTHONY GATT: Qed nippreżenta r-rapport dwar il-Mediterrane Film Festival 2023, u jkun tajjeb li tarawh ftit.

ONOR. ANDY ELLUL:  Sur Gatt, qed nara li għandek żewġ rapporti oħra.  Tista’, jekk jogħġbok, tispjegalna dwarhom?

IS-SUR ANTHONY GATT: Ma nafx jekk hux se jkollna ċans nitkellmu fuq ir-regime tal-cash rebate. Jien ippreparajt ftit ruħi dwar dan għax naf li anke r-rapport tkellem fuq il-cash rebate. F’idejja għandi kopja tal-guidelines, li wkoll huma ppubblikati online u wieħed jista’ jniżżilhom faċilment,  u nixtieq li nippreżentahom ukoll. Din hija l-Istrateġija għat-Turiżmu, il-guidelines li l-MFC tħaddem fejn għandu x’jaqsam ir-regime tal-cash rebate. Ma nafx jekk hux se jkollna ċans niftħu xi ftit dwar il-cash rebate.

ONOR. ANDY ELLUL: Tajjeb li tispjegalna.

IĊ-CHAIRPERSON:  Tista’ tispjegalna, fadal nofs siegħa.

ONOR. ALEX MUSCAT: Qabel tibda fuq il-cash rebate, nista’ nagħmel domanda dwar il-kontijiet biex nagħlqu s-suġġett tal-kontijiet?

IĊ-CHAIRPERSON: Iva, mela. 

ONOR. ANDY ELLUL: Sur President, jiena xtaqt ukoll, jekk ma jimpurtax...

IĊ-CHAIRPERSON: Fil-lista għandi lill-Onor. Alex Muscat, lill-Onor. Glenn Bedingfield, u lill-Onor. Andy Ellul.

ONOR. ALEX MUSCAT:  L-Onor. Mario de Marco aktar qabel kważi ta l-impressjoni li kien hemm xi forma ta’ nuqqasijiet, però jien se mai qed nifhem li kien hemm dewmien. Meta aħna tlabna għall-kontijiet awditjati, inkluż għaż-żmien meta inti kont responsabbli…  Sur Gatt, nifhem sew li l-ewwel obbligu li kellek hu li tara li jkun hemm l-audits għas-snin ta’ qabel li jiġu ppreżentati? Naħseb li l-ewwel sena immedjata li inti ridt tara li tiġi awditjata u jitqiegħdu fuq il-Mejda tal-Kamra kienu tas-sena 2021. Dawk il-kontijiet ġew ippreżentati?

IS-SUR ANTHONY GATT: Iva ġew ippreżentati u, kif għedt iktar kmieni, ġew ippreżentati bis-sodisfazzjon li mhumiex qualified.

ONOR. ALEX MUSCAT: It’s a clean set of accounts; huwa a clean audit.

IS-SUR ANTHONY GATT: Hekk hu.

ONOR. ALEX MUSCAT: Sena li inti wkoll kont responsabbli għal parti minnha hija s-sena 2022.

IS-SUR ANTHONY GATT: Hekk hu.

ONOR. ALEX MUSCAT: Nifhem, għax aħna tlabna għalihom u ngħatawlna, li l-kontijiet għal dik is-sena ġew ippreżentati wkoll. Sur Gatt, tista’ tikkonferma li għal darb’oħra għandek a clean audit għal dik is-sena?

IS-SUR ANTHONY GATT: Xtaqt nikkwota kumment li hemm fl-audited accounts tas-sena 2022, li jgħid hekk: 

“In our opinion, the accompanying financial statements give a true and fair view of the financial position of the commission as at 31st December 2022, and of its financial performance and its cash flows for the year then ended in accordance with International Financial Reporting Standards (IFRS) as adopted by the European Union (EU), and the Malta Film Commission Act, Cap. 478 of the Laws of Malta.”.

This puts my mind at rest, jew almenu gives me comfort li hemm a clean report.

ONOR. ALEX MUSCAT: Grazzi.

IĊ-CHAIRPERSON: L-Onor. Glenn Bedingfield.

ONOR. GLENN BEDINGFIELD: Il-punt li xtaqt nagħmel l-ewwel kien li ma ġewx ippreżentati fil-ħin, imma ġew ippreżentati, u meta ġew ippreżentati kienu ippreżentati b’mod tajjeb.
IĊ-CHAIRPERSON: L-Onor. Ellul.

ONOR. ANDY ELLUL: Sur Gatt, kif wasaltu għat-talba ta’ dan l-audit tal-Mediterrane Film Festival?

IĊ-CHAIRPERSON: Naħseb aħjar nistaqsu min għamel l-audit.

IS-SUR ANTHONY GATT: L-audit sar mill-RSM.

IĊ-CHAIRPERSON: Kollox sew, tista’ tkompli bir-risposta tiegħek għad-domanda tal-Onor. Ellul.

IS-SUR ANTHONY GATT: Il-Gvern kien konxju li kien hemm kritika fuq il-Malta Film Week, li kif għedna kien sar f’Jannar 2022, u allura biex inkunu ċari fejn għandu x’jaqsam il-value for money ridna li jsir rapport minn kumpanija ta’ awdituri biex naraw kemm il-Gvern qed joħroġ u kemm fil-verità qiegħed idaħħal. Jien hemmhekk ir-rapport li ppreżentajtilkom ma studjajtux bl-amment, però naf li kien pożittiv ħafna. To be very crude – għax hemm analiżi profonda, fosthom id-direct u l-indirect benefits –….  Pereżempju, meta jiġu dawn in-nies li jaħdmu fis-settur tal-films imorru jieklu fl-aqwa ristoranti, li forsi jien ma naffordjahomx ta’ kuljum... 

ONOR. ANDY ELLUL: Sur Gatt, ħalli nantiċipak ftit għax ftit baqgħalna ħin.  Minn dan ir-rapport ta’ 88 paġna, li huwa tekniku ħafna u ilu għall-konsum tal-pubbliku, xtaqt li ngħid x’jgħidu tliet sentenzi. Pereżempju, f’paġna seba’ tar-rapport hemm li jirriżulta li l-Mediterrane Film Festival ħalla impatt ta’ iktar minn €7 miljun fuq l-ekonomija Maltija b’tisħiħ ta’ kważi 55 impjieg full-time. Jenfasizza titjib fil-perċezzjoni ta’ Malta bħala ambjent business friendly għal dan is-settur b’rating  ta’ kważi 8.9%, filwaqt li r-rating industrijali minn 5.7% tela’  għal 8.5%. Barra minn hekk, ir-rapport juri li l-festival iġġenera iktar minn €10 miljun f’opportunitajiet ta’ negozju potenzjali għall-ekonomija ta’ Malta, filwaqt li Malta rċeviet ratings eċċellenti ta’ għaxra minn għaxra minn Studio Executive li huma msemmija f’dan ir-rapport, b’rakkomandazzjoni perfetta, b’interess li saħansitra jiġu organizzati world premiers f’Malta. Dan, fl-opinjoni tiegħi, huwa rapport pożittiv ħafna li jagħtik sodisfazzjon li s-settur huwa b’saħħtu u sejjer tajjeb ħafna. Inti, bħala Segretarju Permanenti li fi żmienek sar dan ir-rapport u li ridt tara li dan is-settur ikompli jkun qed jissaħħaħ anke mil-lat governattiv, dan ir-rapport jagħtik konfort li kien hemm value for money? 

IĊ-CHAIRPERSON: Onor. Ellul, minn fejn qed tikkwota?

ONOR. ANDY ELLUL: Mir-rapport inġenerali; ġbart sinteżi tiegħu. Dak li għedt kollu minn hemm ħadtu. Sur Gatt, bħala Segretarju Permanenti li kkummissjonajt dan ir-rapport fiż-żmien li inti kont responsabbli mis-settur, ma jagħtikx ċertu konfort li kien hemm value for money?

IĊ-CHAIRPERSON: Tas-€7 miljun fejn qiegħda fir-rapport?

ONOR. ANDY ELLUL: F’paġna 7. Jirriżulta li l-Mediterrane Film Festival...

IĊ-CHAIRPERSON: F’idejja għandi d-dokument li għadek kif ippreżentajt inti, Sur Gatt. Il-marki ta’ fejn qed jikkwota l-Onor. Ellul huma tiegħek? 

IS-SUR ANTHONY GATT: Iva, għamilthom jien. (Interruzzjonijiet)

IĊ-CHAIRPERSON: Għax dan huwa dokument li ġie ppreżentat hawnhekk, biex nara min immarkahom. 

ONOR. AMANDA SPITERI GRECH: Min ippreżentah? Mhux is-sinjur?

IĊ-CHAIRPERSON: Is-Sur Gatt.

ONOR. AMANDA SPITERI GRECH: Allura kif daħal l-Onor. Andy Ellul? 

IĊ-CHAIRPERSON: Għax ikkwota minn fejn hemm immarkat.

ONOR. AMANDA SPITERI GRECH: Nittama li m’aħniex ninsinwaw affarijiet…  Ma nistax nifhem.

ONOR. GRAHAM BENCINI: Li qed tikkwota huwa mmarkat. Qed jistaqik biss.

ONOR. ANDY ELLUL: Le, mhux qed jgħid hekk.

ONOR. AMANDA SPITERI GRECH: Kollox sew, mela niskuża ruħi.

IĊ-CHAIRPERSON: Dawn huma affarijiet li ġraw, Onor. Spiteri Grech. Ma nafx kontx hawnhekk inti, però huma affarijiet li ġraw  quddiem dan il-Kumitat.

ONOR. AMANDA SPITERI GRECH: Le, ma kontx hawnhekk. 

IĊ-CHAIRPERSON: Nista’ ngħidlek li kien hawn min għamilha quddiem dan il-Kumitat. 

ONOR. AMANDA SPITERI GRECH: Allura qegħdin ninsinwaw. Sewwa qed ngħid jien! 

IĊ-CHAIRPERSON: Le, jien qed ngħidlek kien hawn affarijiet bħal dawn li ġraw. Jien qed nippreċiża li fejn iċċita l-Onor. Ellul, is-Sur Gatt immarkah li jiġi kkwotat. (Interruzzjonijiet)

ONOR. GLENN BEDINGFIELD: X’affarijiet dawn!

ONOR. ANDY ELLUL: Sur Gatt, minn dawn il-kummenti li ġbart, inti, bħala l-uffiċjal amministrattiv responsabbli, kont sodisfatt li f’dan is-settur veru kien qed ikun hemm dan il-prinċipju ta’ value for money? Dik li xtaqt ikun naf mingħandek.

IS-SUR ANTHONY GATT: Bla dubju iva, u naħseb li mhux rigward il-Mediterrane Film Festival biss. Il-fatt li f’dawn is-sentejn u nofs pajjiżna rnexxielu jattira lejh produzzjonijiet kważi tista’ tgħid matul is-sena kollha, ikkrea stabbilita fis-settur.  Imma mhux biss. Jien m’iniex xi espert fiċ-ċinema, però  kien hemm films kbar, blockbusters, li ġew prodotti f’pajjiżna. Jien ngħid li mhux m’għandniex inkunu sodisfatti b’dak li għamilna, imma naħseb li stajna nagħmlu ħafna iktar. Naf li l-ġimgħa l-oħra, pereżempju, issemmiet ir-relazzjoni bejn it-turiżmu u l-films. Jien kelli l-opportunità nżur il-location fejn kien qed jinġibed il-film Gladiator u rajt dawk is-settijiet sħaħ kbar li wieħed lanqas jimmaġinahom jinbnew, imma għax aħna sfortunatment limitati fl-ispazju jispiċċaw jinħattu. Pereżempju, jien naf li ġew turisti minn barra pajjiżna biex jaraw it-tunnel li kien hemm fi Gladiator 1. Jiġifieri jien, filwaqt li ninsab sodisfatt li sar xogħol li ħalla r-riżultati, ngħid li stajna nagħmlu ħafna iktar biex nippreservaw dak li rnexxielna niġġeneraw. 

IĊ-CHAIRPERSON:  L-Onor. Spiteri Grech.

ONOR. AMANDA SPITERI GRECH: Sur Gatt, inti għedt li kont tkellem lill-kummissarju b’mod dirett. Kien hemm ħsieb kif tistgħu tespandu l-mod kif kontu taħdmu? Pereżempju, inti semmejt li hija ħasra li minħabba li aħna żgħar is-settijiet tal-films ikollhom jinħattu, u kieku jinżammu  jkun hemm rikavat ikbar fl-ekonomija Maltija, bħalma hemm, pereżempju, f’Popeye’s Village. Kien hemm dan il-ħsieb? Qatt iddiskutejtu dwar dan?

IS-SUR ANTHONY GATT: Xi ħaġa li naf żgur li qed jaħdmu fuqha l-MFC hija li jinbena kemm jista’ ikun malajr l-ewwel sound stage f’pajjiżna. Hija xi ħaġa li qed iżżomm ċerti produzzjonijiet...

ONOR. ANDY ELLUL: Sur Gatt, skużani se ninterrompik. Tista’, jekk jogħġbok, għall-benefiċċju ta’ min qed isegwina tispjega x’inhu dan is-sound stage?

IS-SUR ANTHONY GATT: Is-sound stage prattikament huwa a controlled environment – biex nispjegaha f’termini sempliċi – fejn għandek speċi ta’ hanger enormi. Il-ħsieb hu li jinbena wieħed fir-Rinella, u l-location fejn hemm il-ħsieb jinbena hija strateġika ħafna – nerġa’ ngħid m’iniex xi espert fil-films – għax jagħti infinità ta’ ilma minħabba li jingħaqad mal-baħar u allura meta jittieħdu x-shots jiġi qisu ħaġa waħda. Dan is-sound stage għandna bżonnu f’pajjiżna – f’pajjiżi oħra hemm min qed jibni t-30 wieħed – għax b’hekk ikollna ħafna aktar produzzjonijiet  milli għandna llum. 

IĊ-CHAIRPERSON: Sur Gatt, l-MFC kienet ġiet allokata €7.2 miljun, over an amount of years, biex tonfoqhom bħala kapitali. Mill-informazzjoni li għadna kif irċevejna ftit tal-ħin ilu xorta m’iniex kuntent, għas-sempliċi raġuni li kulma ngħatalna huma biss l-ammonti u l-commitment number, mhux fuqhiex intnefqu l-flus.  Ma nafx jekk intix aware ta’ dak li tlabna aħna. 

IS-SUR ANTHONY GATT: Iva, aware għax segwejt.

IĊ-CHAIRPERSON: Mill-2019 sal-2022 ingħataw €7.2 miljun bħala capital expenditure lill-MFC. Minn dawn is-€7.2 miljun kien hemm madwar €2.5 miljun li ntnefqu fuq kapital, u l-bqija, nifhem jien, suppost li marru fil-kontijiet bankarji għax ma ntnefqux. Fil-current assets tal-MFC  ma nstabx dak l-ammont, u allura sinjal li ntnefqu fuq affarijiet oħrajn. Inti fil-bidu semmejt  li intom ma tidħlux fin-nitty-gritty tal-MFC, imma taf jekk kienx hemm xi ammonti li kienu ddedikati mill-Baġit għall-capital expenditure, però minflok intnefqu fuq affarijiet oħrajn?

IS-SUR ANTHONY GATT: Mr Chairman, l-ewwel nett, qed titkellem fuq snin – 2019, 2020, 2021 u 2022 – li fihom jien ma kontx Segretarju Permanenti fil-Ministeru għat-Turiżmu. 

IĊ-CHAIRPERSON: L-2022 kont involut fiha parzjalment.

IS-SUR ANTHONY GATT: Hekk hu. Jiġifieri minn erba’ snin, jien ma kontx involut għal aktar minn tliet snin minnhom.

IĊ-CHAIRPERSON: Naqbel.  

IS-SUR ANTHONY GATT: Hawnhekk qed titkellem fuq nefqa kapitali. Jiena nista’ l-ewwel nett nikkonferma li meta kont jien responsabbli bħala Segretarju Permanenti, f’dak li għandu x’jaqsam mal-kapitali, l-entità in kwestjoni kienet tibgħat l-invoices tal-infiq kapitali mhux lili, imma lid-Direttur responsabbli mill-Finanzi. Dik hija xi ħaġa li kont introduċejt jien, li ħadd mill-entitajiet ma jikteb lili, imma jiktbu lid-diretturi responsabbli, kif ikunu kuntenti u staqsew u vverifikaw huma, imbagħad jgħadduha lili b’rakkomandazzjoni, għax jien ma kontx waħdi fil-ministeru; hemm ġerarkija sħiħa u kulħadd jerfa’ l-biċċa tiegħu. 

It-tieni nett, fuq dik il-lista – li kif għedtlek irċevejtha waqt li kont qiegħed hawnhekk u allura ma kellix ċans naraha fid-dettall u lanqas għadni rajt dak it-text ta’ quddiem – qed nara li hemm il-commitment numbers. Il-commitment number, għas-Servizz Pubbliku jfisser pagament; il-pagament ma jsirx sempliċement b’numru u ammont, imma jkun hemm lil min qed jitħallas, għal xiex, ikun hemm l-invoice annessa, u dawk l-affarijiet kollha. Jiġifieri filwaqt li nifhem dak li qed tgħid inti, li forsi għadek ftit sajjem mill-informazzjoni li tlabt, jien ċert li wara kull commitment number hemm storja.  Allura…

IĊ-CHAIRPERSON: Li qed ngħid jien huwa li xorta ma nafux jekk intnefaqx fuq kapital.

IS-SUR ANTHONY GATT: Jien bħalek, numri qed nara hawnhekk. 

ONOR. GLENN BEDINGFIELD: Relatata ma’ li qed tgħid, Sur Gatt, fiż-żmien li għamilt inti...

IĊ-CHAIRPERSON: Onor. Bedingfield, ippermettili ftit għax għadni m’iniex lest mid-domanda.
ONOR. GLENN BEDINGFIELD: Sur President, jekk tippermettili xtaqt nagħmel mistoqsija waħda fuq dak li qed tgħid inti.

IĊ-CHAIRPERSON: Iva, kollox sew.

ONOR. GLENN BEDINGFIELD: Mir-rapporti, dokumenti, accounts, audited reports, u rapporti li kienu jsirulek mis-subalterni tiegħek, id-diretturi, ġieli kien hemm min ġibed l-attenzjoni għall-fatt li kien hemm an “X” amount of money li kienu unaccounted for?

IS-SUR ANTHONY GATT: Assolutament le, u se nżid punt. Kif għedt fl-ewwel risposta, jien qatt ma kienu jiktbuli dirett, mhux il-commission biss, imma l-entitajiet kollha. L-ewwel kont nara li d-diretturi ta’ taħti jkunu sodisfatti, imbagħad l-invoice tgħaddi għandi għall-ħlas. Jiġifieri għar-rigward ta’ red flags, ir-risposta hija assolutament le. U nżid ngħid ukoll li onestament ma naħsibx li kien se jkollok din it-tip ta’ konklużjoni fl-audit report li għadni kif qrajt hawnhekk u li qed ngħidu li hemm a clean report, minn kumpanija bħalma hija Grant Thornton, b’€4 miljun ma jafux fejn marru.

IĊ-CHAIRPERSON: Jien mhux hekk qed ngħid. 

ONOR. ANDY ELLUL: Naħseb li l-Onor. Bedingfield qed jgħid hekk għax dan ix-xahar kien hemm artikli li qalu li kien hemm €4 miljun unaccounted for by the Malta Film Commission which had to be scrutinized.  Jiġifieri fil-verità it’s fake news.

IĊ-CHAIRPERSON: Onor. Ellul, li qed ngħid jien hu li ma ntnefqux fuq kapital u allura staqsejt fuqhiex intnefqu. Nifhem li d-domanda mhux ġejja minnek. Jiġifieri jekk m’hawnx oġġezzjoni mill-Kumitat, għar-risposta li rċevejna llum mill-MFC, immorru lura…  Jiġifieri la hemm il-commitment number, awtomatikament ikun hemm il-konsiderazzjoni x’inhi u lil min tħallas?

IS-SUR ANTHONY GATT: Hekk hu. Meta joħroġ payment voucher ikun hemm id-dettalji kollha. 

IĊ-CHAIRPERSON: Allura jekk m’hemmx diffikultà mmorru għat-talba oriġinali tagħna, u ċjoè li mal-lista li ntbagħtet ikun hemm id-dettalji ta’ lil min tħallsu, ir-raġuni għall-ħlas u l-konsiderazzjoni.  Milli jidher ix-xogħol diġà sar, allura kemm jiżdiedu d-dettalji ta’ lil min sar il-pagament, id-dati tal-ħlas... 

ONOR. ALEX MUSCAT: Irridu nikkonstataw, għax forsi għadna ma vverbalizzajniex, li hawnhekk hawn...  

IĊ-CHAIRPERSON: Ħalli nikkjarifika dak li għedt jien biex niċċaraha. Qegħdin nitolbu għad-data tal-ħlas, il-konsiderazzjoni, lil min tħallsu l-flus u kopja tal-invoice annessa.

ONOR. ANDY ELLUL: Biex nifhmu eżatt, dan fuq l-email li rċevejna...

IĊ-CHAIRPERSON: Fuq din l-ittra fejn bagħatulna l-ispjega. 

ONOR. ALEX MUSCAT: Minn din l-ispjega li għandna hawnhekk qed nifhmu – għax naħseb li għadna ma tkellimniex biżżejjed fuqha – li hawn spjegazzjoni dettaljata u rendikont tal-capital expenditure tal-MFC mill-perjodu 2019 sal-2022 li jidher b’mod ċar li huwa accounted for. M’għandniex problema li over and above nagħmlu dawn il-mistoqsijiet sussegwenti.

IĊ-CHAIRPERSON: Mhux over and above; kienet diġà fit-talba oriġinali.

ONOR. ALEX MUSCAT: Aħna tlabna biex jagħtuna spjegazzjoni...

IĊ-CHAIRPERSON: Konna tlabna għall-proof of payment, imma ma waslux.

ONOR. ALEX MUSCAT: Aħna tlabna spjegazzjoni għax uħud mill-Membri ta’ dan il-Kumitat ħasbu li kien hemm xi ammont ta’ capital investment li b’xi mod ġie żmarrit.  Jiġifieri hawnhekk qed inserrħu rasna li... 

IĊ-CHAIRPERSON: L-argument hawnhekk hu li, kif ġie spjegat mill-NAO, kien hemm flus li kienu ddedikati għall-kapital u ma ntnefqux fil-kapital. That is the conclusion għax ovvjament ma nstabux flus fil-bank.

ONOR. ALEX MUSCAT: M’għandniex problema li nagħmlu mistoqsijiet sussegwenti.

IĊ-CHAIRPERSON: Mhux sussegwenti, imma kif għamilniha oriġinarjament.

ONOR. ALEX MUSCAT: Jekk tridu li nerġgħu nagħmlu l-mistoqsija oriġinali, nerġgħu nagħmluha. Hawnhekk għandna spjegazzjoni u breakdown ta’ dawn is-€7.2 miljun kif intnefqu. 

IĊ-CHAIRPERSON: Ħalli naqra t-talba Ii konna għamilna ħalli nkunu ċari.

“Il-Kumitat talab ukoll rendikont ta’ kif u fiex intnefqu s-€7.2 miljun li ngħatat fil-Baġit il-Malta Film Commission bejn is-sena 2019 u s-sena 2023 u jiġu pprovduti l-provi biex jissostanzjaw il-pagamenti li saru.”. 

Dik hija t-talba oriġinali.  L-Onor. Graham Bencini.

ONOR. GRAHAM BENCINI: Sur Gatt, iktar kmieni għamilt aċċenn għall-fatt li min-naħa tagħkom saret pressjoni biex l-MFC jipprovdi dokumenti lill-NAO, imma f’email li ntbagħtet lilna mis-Sur Peplow, uffiċjal fl-NAO, fil-11 ta’ Frar 2025, jirriżulta li ħafna mid-dokumenti sa dakinhar ma kenux intbagħtu.  Qed nitkellmu fuq barter agreements, gaps in terms of invoices, list of local events such as festivals, annual report, documentation, etc.  Jekk min-naħa tagħkom bdiet issir pressjoni fuq l-MFC biex dawn id-dokumenti u dokumentazzjoni oħra jingħataw lill-NAO, għalfejn l-MFC irrifjutaw li jagħtu din l-informazzjoni?

IS-SUR ANTHONY GATT: Domanda bħal din ta’ għalfejn iddeċidew hekk huma, naħseb li huma jridu jirrisponduha. 

ONOR. GRAHAM BENCINI: Imma inti aċċettajt il-fatt li huma kienu qed jirriffjutaw? Ma tlabtx spjegazzjoni għalfejn?

IS-SUR ANTHONY GATT:  Żgur li ma beriktx il-fatt li ma ġewx ippreżentati. Fil-bidu jien għalhekk bdejt nispjega d-dinamika tal-affarijiet kollha.  Nerġa’ ngħid li m’iniex qed ngħid li l-fatt li xi ħadd ma jagħtix xi ħaġa lil xi ħadd  huwa sewwa, però ejjew nifhmu d-dinamika kollha. 

Ir-rapport jissolleva l-punt li bejn l-2017 jew l-2018 ‘il hawn in-numru ta’ produzzjonijiet sploda.  Fil-fatt jekk wieħed iħares lejn il-graph jara linja kważi dritta tiela’ ‘l fuq, u biex inkunu veritieri u onesti rridu ngħidu li dik iż-żieda ma kenitx sostnuta b’biżżejjed nies. Jien naf li l-MFC was litterally struggling to attract people. Jekk tistaqsini wasalniex biex ikollna complement ta’ nies tajjeb ngħidlek li ma wasalniex, imma jien sodisfatt li qabel ma ħallejt il-ministeru almenu ġie recruited a procurement manager. Jiġifieri kellna sitwazzjonijiet fejn anke aħna, bħala uffiċċju, konna ngħinu lill-MFC biex jippubblikaw ċerti tenders. Jiġifieri filwaqt li nsostni dak li għedt, nifhem li ċerti dokumenti forsi ma kenux qed jaslu fil-ħin għax ix-xogħol tal-commission baqa’ għaddej, anzi dejjem kien qiegħed jiżdied, u ma kienx hemm biżżejjed support staff biex iżommu r-records biex jipprovdu dak li kienu qegħdin jintalbu, minkejja li aħna konna qegħdin nagħmlu l-pressjoni kollha biex jingħata dak li kellu jingħata.

ONOR. GRAHAM BENCINI: Sur Gatt, aktar qabel għamilt aċċenn għall-audit report tal-MFC, imħejji minn Grant Thornton, u kkwotajt parti minnu. Il-fatt li ġew kompletati l-audits, ifisser li l-informazzjoni ngħatat mill-MFC lill-awdituri, Grant Thornton. Mela għal liema raġuni lill-Grant Thornton tawhom l-informazzjoni, imma l-istess informazzjoni ma ngħatatx lill-NAO la diġà kienet eżistenti?

IS-SUR ANTHONY GATT: Onor. Bencini, m’għandix dik l-informazzjoni. Kif diġà għedt, ikun tajjeb li dawn il-mistoqsijiet jiġu magħmula direttament lill-kummissjoni nnifisha. M’għandix lanqas l-informazzjoni jekk kenux l-istess dokumenti.  Jien ma nafx x’jirrikjedi eżatt an audit report, jew x’irrikjeda dan l-audit report li għamilna riferenza għalih hawnhekk, għax ovvjament ma kontx involut fih minħabba li kien bejn il-kummissjoni u l-kumpanija nnifisha, f’dan il-każ Grant Thornton, u allura ma nistax inwieġeb id-domanda. 

ONOR. GRAHAM BENCINI: Imma lilek tawk raġuni għalfejn ma riedux jagħtu l-informazzjoni lill-NAO?  Għax din jien ma nistax nifhimha.

IS-SUR ANTHONY GATT: Qatt ma kien hemm raġuni to hide something, jew biex ma toħroġx xi ħaġa, jew biex...

ONOR. GRAHAM BENCINI: Jiġiferi ma tawkx raġuni għalfejn.

IS-SUR ANTHONY GATT: Le, qatt ma kien hemm raġuni. Jekk ikolli nattribwiha – filwaqt li nerġa’ ngħid li l-kummissjoni  jistgħu jwieġbu aħjar – ngħid li kien minħabba l-volum kbir ta’ xogħol li forsi ħa preċedenza fuq dan l-eżerċizzju għax kien hemm ix-xogħol ongoing li ma setax jistenna u forsi ma kienx hemm biżżejjed nies biex jissapportjaw dak il-volum ta’ xogħol.

IĊ-CHAIRPERSON: Sur Gatt, il-ħin għal din il-laqgħa skada, però xtaqt li qabel nispiċċaw immur lura u nikkjarifika punt li ssemma aktar qabel ħalli ma jkunx hemm xi forma ta’ ombra, anke għalik. Aktar qabel kien hawn kummenti fir-rigward tad-dokument li kellek inti u li kellu wkoll l-Onor. Andy Ellul. 

IS-SUR ANTHONY GATT: Sur President, jien nixtieq nippreżenta id-dokumenti li rriferejt għalihom aktar kmieni.

IĊ-CHAIRPERSON: Tista’ tippreżentahom, imma xtaqt issa nistaqsik, bil-ġurament li ħadt fil-bidu, jekk biex tipprepara għal din il-laqgħa kellimtx lil xi politiku b’mod dirett, jew indirett.

IS-SUR ANTHONY GATT: Assolutament lil ħadd. Dawk id-dokumenti...

IĊ-CHAIRPERSON: Mhux fir-rigward tad-dokumenti qed nitkellem imma inġenerali.

IS-SUR ANTHONY GATT: Ir-risposta tiegħi hija kategorikament le. Ma’ dawk il-marki li semmejt li hemm fir-rapport, hemm oħrajn...

IĊ-CHAIRPERSON: Faċċata tagħha kien hemm oħra, tnejn biss kien hemm.

IS-SUR ANTHONY GATT: Kien hemm xi highlights oħra u nista’ ngħidlek eżatt meta għamilthom.  Fil-fatt għamilthom qrib nofsinhar illum. 

IĊ-CHAIRPERSON: Jiġifieri minn meta rċevejt it-taħrika sakemm dehert illum ma kien hemm l-ebda kuntatt ma’ xi politiku, la b’mod dirett u lanqas b’mod indirett.

IS-SUR ANTHONY GATT: Ma’ politiku…. 

IĊ-CHAIRPERSON: Qed nitkellem rigward preparazzjoni għal din il-laqgħa tal-PAC, mhux fuq ix-xogħol tiegħek.

IS-SUR ANTHONY GATT: Le. 

ONOR. ANDY ELLUL: Bir-rispett kollu, Sur President, aħna niġu ppreparati għax dak hu dovut minna.

IĊ-CHAIRPERSON: Jien qed nagħmel id-domanda biex niċċaraha mill-ewwel.

ONOR. ANDY ELLUL: U jien qed nagħmillek kumment. 

IĊ-CHAIRPERSON: Naf li tagħmlu l-homework. Tagħmluh il-homework. 

ONOR. ANDY ELLUL: Dak li hu dovut minna, li niġu ppreparati… 

IĊ-CHAIRPERSON: Ċert li tagħmluh il-homework. 

ONOR. ANDY ELLUL: ….mhux biex nagħmlu fishing expedition. Biex toqogħdu tieħdu l-clips għal NET News tas-7.30 p.m.!

IĊ-CHAIRPERSON: Tagħmluh il-homework.

ONOR. ANDY ELLUL: U nagħmluh tajjeb il-homework.

IĊ-CHAIRPERSON: Ċert li tagħmluh.

ONOR. ANDY ELLUL: Sewwa qal l-Onor. de Marco li awditur ma jiffirmalekx l-accounts għax l-organizzazzjoni ma tkunx ippreparata.

IĊ-CHAIRPERSON: Sur Gatt, nirringrazzjak talli ġejt. 

Il-Kumitat huwa aġġornat għal nhar l-Erbgħa 12 ta’ Marzu 2025, sabiex jiġi, kif qbilna, l-Onor. Clayton Bartolo,  ex Ministru għat-Turiżmu. 

Fl-4.02 p.m. il-Kumitat aġġorna. 

